
В. М. ЗАГЬИРОВ, КЪ. А. АЬГЬМАДОВ

ТАБАСАРАН Ч1АЛ

5-пи классдиз учебник

Дагъустан Республикайин Урхбан ляхнарин
министерствоии тасдикь дап1на

МЯГЬЯЧГЪАЛА

НИИ ПВДАГОГИКАЙИН ИЗДАТЕЛЬСТВО
2005



УДК 4 С Таб.
ББК 81.63 Таб. - 922
3-14

Авторар: В. М. Загьиров, Къ. А. Аьгъмадов
Рецензент: филология илмарин доктор,

профессор, Къ. К. Къурбанов

3-14 Табасаран ч1ал: 5-пи классдиз учебник/В. М. За-
гьиров, Къ. А. Аьгьмадов. ДР-йин Урхбан ляхна-
рин министерствойи тасдикь дап1на. - Мягьячгъала:
НИИ педагогикайин издательство, 3-пи чап,
2005 - 208 м.

Табасаранский язык. Учебник для 5 класса

УДК 4 С Таб.
ББК 81.63 Таб. - 922

© Дагучпедгиз, 1995
© Загиров В. М., Ахмедов К. А., 2005

ISBN 5-94328-180-0 © Издательство НИИ педагогики, 2005



§ 1. Ч1ал инсанарин арайиъ аьлакьа уьбхру
эгьемиятлу алат ву

Сар-сарихъди улхбан бадали, сар-сарин гъавриъ
ахъбан бадали инсанар саб ч1алниинди дулхну ккунду.
Гьар халкьдиз чан хусуси ч1ал а. Ихь халкьдин ч1ал
табасаран ч1ал ву.

Вари жил'ин али инсанариз сар-сарин гъавриъ
ахъбан бадали, саб уьмуми ч1ал аьгъяди дубхьну
ккунду. Ихь гьюкуматдиъ табасаранар, даргйир,
лезгйир, аварар, гъумугъар, лакар, урсар ва жара
чвйирси яшамиш шулайи халкьар чиб-чпин гъавриъ
ужуди ахъра, фицики дурариз варидариз жвуван бабан
ч1алналан гъайри урус ч1алра аьгъя.

Ихь фикрар ухьу бабан ч1алниинди ачухъ ап1ури
шулхьа. Фикир адру йишваъ ч1алра шулдар, ч1ал адру
йишваъ фикирра шулдар. Дюзди улхбан бадали, дюзди
фикир дап1ну ккунду, гьаддиз ч1ал аьгъю дап1ну
ккунду.

Мялум вуйиси, ч1ал инсанарин арайиъ аьлакьа
уьбхру эгьемиятлу алат ву. Ч1ал жвуван фикир мялум
ап1бан алат ву. Ч1ал инсанари яратмиш гъапГу варт1ан
гюрчег культурайин уьмарат ву.

Ч1ал гафарикан, гафарин ибарйирикан, дурумлу
ибарйирикан ва предложенйирикан арайиз дуфна.
Дурарин кюмекниинди саб ч1алниинди улхурайидари



мутмйир, дурарин лишнар гьяракатар, кьадар ва жара
фикрар ва гьисс ап1бар улупуру. Ч1алнан гафар,
ибарйир, предложенйир улхбаъ ч1алнан сесериинди ва
бик1баъ знакариинди (гьярфариинди) дюзмиш шула ва
ктитура.

Гафар, дурарин жюрйир, ибарйир, предложенйир
ва ч1алнан сесер чиб-чпихъди сигъди аьлакьайиъ а.
Гьар ч1алнаъ гафар къанунариинди арайиз гъюра ва
дигиш шула. Ч1алнан къанунариинди дюзмиш шула
предложенйирра. Гьар ч1алназ чан хусуси гафар ва
предложенйир пубан ва дюзди дик1бан хусуси
къанунар а.

Ч1алнан илимдиъ сабшвнуб раздел а, дурари ч1алнан
жюрбежюр терефар ахтармиш anlypa. Гафар ахтармиш
anlypa лексикологияйи, дурумлу ибарйир -
фразеологияйи, грамматикайин гъурулуш (гафар
арайиз гъюб, гафарин жюрйир, ибарйир ва
предложенйир) - грамматикайи, пубан къанунар -
орфоэпияйи, ч1алнан сесер - фонетикайи, дюзди бикКан
къанунар - орфографияйи, чТалнан алатар ишлетмип!
ап1бан къанунар - стилистикайи.

Табшуругъ. Суалариз жавабар тувай.

1. Ч1ал фтиз к1уру?
2. Ч1ал фиткан арайиз дуфна?
3. Ч1ал ахтармиш anlpy илимдин ччвур фу ву?
4. Лексикологияйи ч1алнан фуну терефар ахтармиш

anlypa?
5. Ч1алнан фуну терефар ахтармиш anlypa

фразеологияйи? грамматикайи? орфоэпияйи? фонетикайи?
стилистикайи?



Т а б ш у р у г ъ . Табасаран халкьдин гафнан гавагьирар,
абйирин гафар урхай, дурар к1ваинди гъитай ва дурарикан
мянфяаьт кадабгъай.

Гафар дап1ну, фикир мап1ан, фикир дап1ну, гафар
ап1ин.

Гаф дуч1вубкьну дап1ну ккун.
Гаф сифте дубжну ккун, хъа адап1ну.
Ч1ал аьгъдруриз ч1ал улупуз шул, аькьюл адруриз

аькьюл тувуз даршул.
Дугъри саб гаф тярифт1ан артухъ ву.
Гаф гафну хур.
Пайиз гафнан эйси уву, гъапихъантина яв эйси гаф

шул.

Т а б ш у р у г ъ . «Ч1ал инсанарин арайиъ аьлакьа уьбхру
эгьемиятлу алат ву» к1ул алди жикъи сочинение бик1ай.



ККЕРГЪБАН КЛАССАРИЪ ККУДУШДАР
ТЕКРАР АШУБ

§ 2. Гафнан гъурулуш. Саб ччивракан
ибарат вуйи гафар

1-пи илч1ихуб. Исихъ тувнайи предложенйир урхай. Саб
ччивран гафар гъядягъюри, дунариъди дик1ай.

1. Чвну баяр-шубари мектебдин багъдиъ йимишар,
хъа бистниъ кьутГар, келемар, картфар ва жара
мейвйир уч ап1ури шулу. 2. Ич гъулаъ варит1ан ужур
багъбанчи Мустафа халу вуйи. 3. Багъ кивури йимиш
ип1ур, ччил гъюбхюри йикк ип1ур. 4. Сиртчарин
гъулаъ ужудар багъ л ар а. 5. Дагъустан дагълу вилаят
ву. 6. Дагъустандиъ варит1ан ягъли дагъ Базар-дюзи
ву. 7. Гвач1ниндин ригъдин нурар курк1райи дагълар
гизаф уччвуди рякъюру. 8. Дявдин кьяляхъ ихь
гъулариз гъилицнацар гъюри шуйи. 9. Аьли дамагъ
кади лицурайи. 10. Либцру хуйиз я к1ураб бихъур, я
- маргъ, к1уру абйирин мисал а.

2-пи илч1ихуб. Гафар урхай. Сабан форма жигьатнаан,
хъа мяна жигьатнаан дигиш духьнайи саб ччивран гафар
гъядягъюри, кидик1ай.

1. Гуж, гужливал, гужлир, гужлидар. 2. Гъурхьну,
дурхьну, урхьура, урхьуз. 3. Ах, ахраг, ахрудар, даахна.
4. Варж, хьудварж, варжпир, варжар. 5. Цал, цали,
цалин, цализ. 6. Бирхурача, бирхурахьа, бирхураза,
бирхуб, гъибирхну, дибирхна, бирхури, бирхуз.



3-пи илч1ихуб. Саб ччивран гафар, чпин жюрейиз
дилигну, дунариъ дик1ай. Ччив гафариккан ц1арар
ккадатай.

Марфак1, юкьур, гъюр, йиз, юкьудварж, марфк1ар,
йизури, юкьурпир, гъюра, марфк1индар, йизурик,
гъюру, юкьури, йиздар, гъюрача.

4-пи илчГихуб. Дунариъди тувнайи гафар жа-жаради
урхай. Дурарикан фундар приставкйирин, фундар
суффиксарин кюмекниинди арайиз дуфнаш, йипай.

Чекмечи нахуш
хюрчабан бейкефвал
рягънихъан гъилихну
колхозник дибик1ну
Аьлигай кидик1унза
гуч1бях миккидипан

§ 3. Ктикьу гафар ва дурар дюзди дик1уб

5-пи илч1ихуб. Предложенйир ичв тетрадариъ дик1ай.
Ктикьу гафариккан ц1арар ккадатай.

1. БипДи вахтна сабан узу ярквраз гъянигъузйир
хуз гьаънийи. 2. Жанаври ип1ру вахтна к1ураб-мураб
зат к1урдар. 3. Хъа ярквраъ гъюблан-гъюбаз хъух
абхърайи, ва муч1ушин кьюркьлин ц1и парчйир
апГурайи. 4. Гуч1 дубхьнайи бицДидар Гаврошдихъди
гуч1ури-гуч1ури гъушу. 5. Лик гьамушв'ин див, хли
ижмиди бис! 6. Гъаахган сабишвхъандира сес ебхьури
имдайи. 7. Сулейманди за духьну, зимблиан сакьюб



вич адагъну, гъюдрачихъ диву. 8. Гьамусяаьт штузди

ерг!

6-пи илч1ихуб. Исихъ тувнайи гафар сат1и ап1ури, ктикьу
гафар дюзмиш ап1инай. Ктикьу гафар дюзди дик1бан
къайдйир кидитай.

Буш, гъаб; Мирза, Аьли; хъют, шарш; халу, шив;

гьяжи, леглег; аьхюр, бай; ухди, кьанди; cap, cap; Шагь,

дагъ; Гюни, раццар.

7-пи илч1ихуб. Гьаму ктикьу гафар каъри предложенйир
дюзмиш ап1инай ва тетрадариъ дик1ай. Ктикьу гафар фици
арайиз дуфнаш, йипай.

Халабажи, к1ан-к1ул, кми-кмиди, гьярамзада,

Рапакдагъ, Мягьячгъала, ашсюзен, тупмаргъ,

дигамуччвур.

§ 4. Существительное. Думу падежариз дигиш
хьуб

8-пи илчГихуб. Исихъ тувнайи гафаригъян сабан
падежаризна кьадарариз, хъа касаризна кьадарариз
дилигну дигиш шлу гафар гъядягъюри, дик1ай. Думу гафар
фуну, ч1алнан паяр вуш, йипай. Класс улупбан ишарйир
хъайи гафар аш, дурар жаради дик1ай.

Тикилиш, шагьур, ккебгъуб, учу, ужур, гъирагъ,

ккудубкIуб, аьхю, гюрчег'вал, уву, хьур, мертеба.



9-пи илч1ихуб. Кибик1ай. Асул падежариъ айи
существительнйириккан ц1арар ккадатай. Дурарихьна суал
дивай ва фуну падеж вуш, йипай.

1. Вичун гьарин к1ажари чип'ин али чиг алдабхьу.
2. Камал айи машиндиъ Милеисатдиз вари халкь чаз
лигури айибси вуйи. 3. Накьдин буран йиз к1ваълан
дишлади гъубшну. 4. Дяви адру йишваъ гъалибвалра
даршул. 5. Марччлихъан Муса аквнан ахсрар йивайиз
ухди гъудужву. (Т. Ш.) 6. Кюкйирихъ хъайи аьтирин
ниъ гьубкьу йишвахъинди дарабгънайи. 7. Амма Уьмар
дугъахъ хъпебехъди гьарганси лихури шуйи. (М. X.)
8. Жил гьяйвнарин л и к а р и к к а н ухди-ухди
ккут1убччвурайи.

10-пи илч1ихуб. Скобкйириъ айи существительнйир,
лазим вуйи йишван падежариъ диври, предложенйир
кидик1ай.

1. Ихь (уьлке) капиталистар, помещикар адар.
2. (Дуствал) фук1а хъубкьдар. 3. (Швеъ) вари
сабишв'инди алархьу. 4. Мялимди (доска) мелиинди
бикГура. 5. Д ад айи чан балин (ккуртт) сефед кибтГрайи.
6. Дояркайи (хюни) ккайи никк вари ккибтну.
7. (Марччар) жанавар гъябхьну. 8. Гъи дарсназ гъюрайи
(Мурад) гизаф уччву портфель хьайи.

§ 5. Прилагательное. Дидин жюрйир

11-пи илч1ихуб. Исихъ тувнайи текст кибик1ай.
Прилагательнйириккан ыДарар йкадатай, дурарин жюрйир
йипай.



Сивиъ айи хяраъ аьхю лиж айи. Гьаму лижаъ гизаф
хюнйир, гамшар ва гьяйвнар айи. Хъа лижан багахь
ялгъузди саб дажи либцурайи. Диди чан кьял'инди
габнин япунжи, уьл ва нис гъабхури айи.

Хюнйирира, гамшарира, гьяйвнарира ужуб тГяаьмлу
таза ук1 ипГурайи, хъа дажди к1уруш, чан эйси
дахънаии гъарзук кайи зазар ктут1ури ит1урайи (Э. X.)

12-пи илч1ихуб. Урхай. Прилагательнйир чиб ачухъ
ап1урайи. существительнйирра хъади кидик1ай. Дурарин
жюре улупай.

1. Чахьна лизи халат хъайи духтур хъуркьган, балин
к1ваз рягьят гъабхьи. 2. Аьли, чан ирин чантара
гъадабгъну, марччарихъди гъушу. 3. Дере вуйиси лизи
дубхьну диф гъюра. 4. Мялимди дарснаъ уччву уьру
жилдар али китаб урхуз хъюгъю. 5. Мектебдин
багъдиан учу уьру гъвалар хьайи вичар, чру жихрар
ва к1ару хутар гъахунча. 6. Ст1ал Сулейман вари
дюн'яйиз чан уч1ру шиърариинди машгьур гъахьну.
7. Мектебдин залиъ гюрчег концерт улупурайи.

§ 6. Ччвурнан ерин. Думу касариз ва
падежариз дигиш хьуб

13-пи илч1ихуб. Предложенйир кидик1ай. Ччвурнан
еринариккан ц1арар ккадатай.

1. Узу Хиварин кьялан мектебдиъ урхураза. 2. Ухьу
ихь халкьдин гъуллугънаъ духьну ккунду. 3. Узу фу
гъапиш, увура гьадму йип. 4. Дугъу гъапи гафар

10



саризкьан к1ваинди имдайи. 5. Увуз фуну китаб
ккундуш, гьадмунуб кадабгъ. 6. Учу закур чинчар уч
ап1уз ярквраз гъягъюрача. 7. Дугъан сагъ'вал зат ужуди
ад ар. 8. Жвуван тяриф ап1уз гьич хай даршул.

14-пи илч1ихуб. Исихъ тувнайи ччвурнан еринар кади
предложенйир дюзмиш ап1инай.

Учу, дурар, фужк1а, уву, фуж-вуш, му, гьатму,
гьаккму, мидин, мициб, гъуму, ккуму, жвув, думу,
ДУРар.

15-пи илч1ихуб. Йирхьуб кас улупру ччвурнан еринар
тетрадариъ дик1ай. Дурар падежариз дигиш ап1инай.

§ 7. Глагол. Думу вахтариз, классариз,
кьадарариз дигиш хьуб

16-пи илч1ихуб. Исихъ тувнайи глаголар вахтариз дигиш
ап1инай.

Ч е ш н е . Бик1уб. Гьамусдин вахт - бик1ура.
Гъюзимбу вахт - бик1иди. Ккудубшу вахт - гъибик1ну.

Лихуб, лицуб, йивуб, ктабт1уб, хъап1уб, ергуб, яртуб,
урхуб, жаргъуб.

17-пи илч1ихуб. Текст урхай ва бик1ай. Глаголар тяйин
ап1инай. Класс ва кьадар улупру ишарйириккан ц1арар
ккадатай.

11



Йигъарикан сад йигъан саб зимз, ип1руб абгбан
бадали, чан мукь'ан удубч1ву. Саб кьадар рякъ
гъубшган, зимзраз аьхю уьлин ц1имц1 гъибихъу. Зимз
гизаф шад гъабши. Зимзт1ан ц1имц1 юкьуб-хьуб ражну
аьхюб вуйишра, саб к1ак1нахъан дибисну, дидиз
гъагъишин аьгъю ап1уз ккун гъабхьну. Уьлин
аьхювализ ва гъагъивализ дилибгди, зимзру думу чан
мукьазди зигуз хъюбгъю.

(Э. X.)

18-пи илч1ихуб. Исихъ тувнайи глаголар къанажагълу
классдиз ва гизаф кьадарназ илт1ик1ай.

убсуб - алабхьуб -
либхуб - ибшуб -
дабхъуб - гъедебгуб -
либцуб - убцуб -
убч1вуб - гъудубжвуб -
хабгуб - ебгуб -

19-пи илч1ихуб. Исихъ тувнайи суалариз жаваб тувай.
Фуну вахтнан глаголар ишлетмиш дап1ну ккундуш, фикир
тувай.

1. Музыкайин дарснаъ учву гьап1ручва? 2. Урус
ч1алнан дарсариъ гьап1ри шулчва? 3. Тарихдин дарснаъ
учву гьап1унчва? 4. Накь зегьметнан даре гъабхьунчвуз?

12



§ 8. Наречие

Гьяракатнан гьяларин, ерийин лишнар улупру
ва наан? наана? фила? фици? к1уру суаларикан
сабдиз жаваб шлу дигиш даршлу ч1алнан пайназ
наречие к1уру. Месела: Закур Аьлихан Хивна
гъягъюру.

Наречйир, аьдат вуди глаголаризна
прилагательнйириз тялукь вуди шулу ва
предложениейиъ дурар гьадрарихъ хъайи
обстоятельствйир вуди шулу.

20-пи илчГихуб. Тувнайи текст урхай ва кибик1ай.
Наречйириккан ц1арар ккадатай.

Мурсал сад йисан узут1ан аьхюр вушра, йиз ижми
дуст вуйиз. Думу гизаф к1убнирра ву. Узуз бязи вахтари
гатди^ бац ахъбахьан, кьуну к1арч йивбахьан гуч1ури
шулзуз. Хъа дугъаз сабдихьанра гучГдар. Узу хьадну
нимкъариз гъягъруган, дугъу узу, хил дибисну, ниркан
ктагъури шулу, хиял ап1ин, му йиз аьхю чве ву. Хъа
чюлиъ алабхъу гъют1рахыш, гар али гъюб гучГра дарди
дисуру ва ич мектебдиз хуру.

Саб ражари элгьет йигъан йиз ижмиди фун иццру
гъабхьнийиз. Ктирсуз даршлур ц1ик1вси хулан кьялаъ
илдигъурайза.

(Къ. Р.)

21-пи илч1ихуб. Исихъ тувнайи наречйир кади
предложенйир дюзмиш ап1инай.

СИНТАКСИС ВА ПУНКТУАЦИЯ

§ 9. Гафарин ибарйир

Гафар ихь улхбариъ чиб-чпихъди аьлакьайиъ
духьну ккунду. Кит1ну ишлетмиш ап1ури, дурари
гафарин ибарйир к1уру жутар арайиз хуру. Месела,
уъру ва пайдагъ гафар китГбиинди, уъру пайдагъ
к1уру ибара арайиз гъюра; хьадан ва йигъ гафар
кит1биинди, хъадан йигъ к1уру ибара арайиз гъюра.

Шей'ар (мутмйир), дурарин лишнар, гьяракат,
гьял саб гафнутГан ачухъди улупру кьюб вая
сабшвнуб асас гафарин ц1арназ гафарин
ибара к1уру. Гафарин ибарйир асас гафнахъ
асиллу вуйи, яна думу ачухъ ап1урайи гафар
хъаъри, арайиз гъюру. Месела: гьава - таза гъава,
ачухъ гъава, мич1ли гъава.

23-пи илч1ихуб. Скобкйир ачмиш ап1ури, гафарин
ибарйир дюзмиш ап1инай. Скобкйириъ айи гафарихьна
лазим вуйи суалар дивай. Гафарин ибарйирин мяна ачухъ
ап1инай.

(Гъулан) жигьилар, (нирин) гъирагъ, (гафнан)
гъурулуш, (йишван) падежар, (абурлу) инсан, (ачухъ)
сес, (к1убан) бай, (абайин) васият, (гьюлин) гъирагъ,
(зарбди) т1ауб, (гизаф) багьалу.

24-пи илч1ихуб. Исихъ тувнайи ибарйир кидик1ай.
Мелзналан суалар диври, лазим вуйи аьхирар хъаай.

Яваш... улхура, бахт... инсан, кьарни т1ибху..., ма...
уьл, ягъ. . . гьар, баяр жик1у..., Мевлюд дахъ...,
кьуткь... арфани, кагъзар ...к1ура, мархь ...гъура, тумар
... зура, зарб... жабгъура, китаб ...хура, кагъаз ... к1ура.

25-пи илч1ихуб. Предложенйир урхай. Дурариъ айи
гафарин ибарйир жа-жаради дик1ай.

1. Камил Аьлиевич ужур мялим вуйи. 2. Гьямид
гьар йигъан мектебдиз вахтниинди гъюру. 3. Радиойи
ухьуз гьар йигъан ц1ийи хабрар хуру. 4. Кьюрд
улубкьубси школьникар ничхрариз хъайивал ап1уз
хъюгъю. 5. Урхурайидар мектебдин багъдиз йимишар
уч агЛуз гъушу. 6. Халачачйири цехдиъ гизаф ужудар
халачйир урхура. 7. Чру ук1аригъян уьру ц1ийирсдар
нимкъар гъит1игънайи. 8. Колхозникари шадди хярар
уршвурайи. 9. Пионерари мектебдин багъдиъ уччву
кюкйир киврайи. 10. Мирзабегу ярквраъ бата гъибисну.

26-пи илч1ихуб. Тувнайи чешнейиз дилигну, шу-шубуб
гафарин ибарйир дюзмиш ап1инай ва ичв тетрадариъ
дик1ай.

1. Прилагательное + существительное: лизи к1аж...
2. Наречие + глагол: ухди хъиргуб...
3. Числительное + существительное: хъубпи класс...
4. Существительное + существительное: пионер

галстук...

§ 10. Ибарйириъ гафарин арайиъ шлу
аьлакьйир

Гафарин ибарйир, чпиъ айи асас гаф ч1алнан
фуну пай вуш, гьаддиз дилигну,
существительноейиндариз, прилага-
т е л ь н о е й и нд а р и з , гл а г о л индар из,
числительноейиндариз ва гь. ж. паяриз
жара шулу. Месела: уъру парча, гъатху дяхин,
гъабгъу шид (существительноейин ибарйир); уъл
убжуб, малар хъауб, гвач1нин ухди гъудужвуб
(глаголин ибарйир) ва гь. ж.

Гафарин ибарйириъ гафар чиб-чпихъди
аьлакьайиъ хьпан кьюб жюре а: т а б и г ъ в а л и н
а ь л а к ь а в а т а б и г ъ с у з в а л и н а ь л а к ь а .
Табигъвалин аьлакьа айи ибарайиъ саб гаф жара
гафну ачухъ агЛурайиб, тмуну гаф дидкан асиллу
вуйиб ва чав асас гаф ачухъ агЛурайиб вуди шулу.
Ибарйириъ асиллу вуйи гафар асас гафарик жубуб
къайдайиинди кит1ру: т а р х ь у б , и д а р а ап1уб
вахъахьуб .

Месела: юкъур адми, к1ару хюни, урч1вуб к1ари,
ужур бай, албагу дустар. My ибарйириъ адми,
хюни, к1ари, бай, дустар - асас гафар ву, хъа юкъур,
урч1вуб, ужур, албагу - асиллу гафар ву.

Табигъсузвалин аьлакьайиъ гафар чпик саб-
сабдилан асиллу дарди, сабсдар вуди, яна, асас гаф
ва асиллу гаф жара ап1уз даршлуси, кит1ри шулу.
Месела: ришна бай; я йигъ, я йишв; хъад ва кьюрд
ва гь. ж.

27-пи илч1ихуб. Исихъ тувнайи гафарин ибарйир
кидик1ай. Гьарсаб ибарайиъ асас гафнаккан саб ц1ар,
асиллу гафнаккан кьюб ц1ар ккадатай.

Пеълин шурпа, мархьлин ц1адлар, таза кюкйир,
гъалин яркур, аьхъю январь, ктГубшву ц1а, яртуб
мярхяриинди, шубуб самолёт, хьубдиз зарб ап1уб, ухди
хъиргуб, гъабгъу булагъ, ужур адми, багъри ватан,
азгар йигъар, гьюлин гъирагъ.

28-пи илч1ихуб. Исихъ тувнайи жутарикан ибарйир
дюзмиш ап1инай. Дурарин арайиъ айи аьлакьйирин
жюрйир (табигъвалин вая табигъсузвалин) тяйин ап1инай.

Меъли, чай. ХутГил, гъирагъ. Хул аз, гъюб. Хил,
иццру ап1уб. Машин, лицуб. Самолёт, тГибхуб. Хьуб,
йигъ. Леэф, ккуч1вуб. Даре, ккидипуб. Гьюлик, жик1уб.
Риш, мяъли. Гарк1ал, бихъуб. Улар, дярякъюб. Зарбди,
улхуб.

29-пи илч1ихуб. Кибик1ай. Гьар гафнан ибарайиъ асас
гафариккан ц1ар ккадатай. Асиллу гафар ч1алнан фу ну
паяр вуш, йипай.

Шубуб машин, советарин гьюкумат, Гъушт1ларин
гъул, даре дубгъуб, диктант бик1уб, ихтилатар ктитура,
сарпи ученик, мектебдин багахь, китабдин маш, юк1в
ал и дуст, йирхьуб хюни, вичар айи зах, багъдиъ уч1вуб,
уччвуди алахьнайи, айван кайи хал, аьлхъюри улхуб,
ергру ялхъван, ишру бай, к1ваин гъубзру гаф, зарбди
ишуб.

30-пи илч1ихуб. Исихъ тувнайи предложенйир гафарин
ибарйириз жара ап1инай. Дурарик кайи асас гафар ч1алнан
фуну паяр вуш, йипай.

1. Дюн'яйиъ мясляаьт яратмиш ап1урхьа.
2. Урхурайидарин вазифа мектебдиъ гьарсаб илим
дубгъуб ву. 3. Ич хул ар тепейиин алийи ва дилин
варишвар уччвуди рякъюйи. 4. Йирхьуд йис гъабши
баяр гвач1нин ухди мектебдиз гъягъюра. 5. Гвач1нин
ухди гъудужвур саб вахтнара пашман шулдар. 6. Урус
ч1алнан дарсназ учухьна директор гъафну. 7. Советарин
халкьари ц1ийи электростанцйир дивра. 8. Колхоз-
никари дяхин убзура.

Гафарин ибарйир разбор ап1бан къайда

1. Гафарин ибара урхуб.
2. К1улин гаф ва асиллу вуйи гаф тяйин ап1уб, су ал

дивуб.
3. К1улин гаф фуну ч1алнан пай фуш, тяйин ап1уб.

М е л з н а л а н р а з б о р ап1бан ч е ш н е .

Гъюдли гъван. Гъюдли гъван к1уру ибарайиъ
к1улин гаф гъван ву. Гъван (фициб?) гъюдли. Гъюдли
- асиллу гаф ву. Шулин гаф существительное ву, асиллу
гаф - прилагательное.

Дибик1ну разбор ап1бан чешне

фициб?

гъюдли гъван
(прил.) (сущ.)



31-пи илч1ихуб. Исихъ тувнайи гафарин ибарйир разбор
ап1инай.

Колхоздин жил, ккуни чйир, уьру вич, чюлиз
удуч1вну, чарасуз гьюрмат ап1уб, багъбанчийиз кюмек
ап1уб, классдиъ уч1вну, хюрч гъабхну, гъабгъу мик1,
аьхъю йигъ, йиз дуст.

32-пи илч1ихуб. Исихъ тувнайи гафарин ибарйир кади
предложенйир дюзмиш ап1инай ва дурар ичв тетрадариъ
дик1ай.

Табасаран халкь, мяналу макьала, багахьлу дуст,
рукьан т1ул, зирек бай, убшвурайи хяр, ягъли айван,
к1ак1нан доярка, аьхиримжи ихтилат, адашин васият,
гъюрай машин, дабхънайи ху.

§11. Предложение

Гафарина гафарин ибарйири жюрбежюр
формйирин, интонацияйин ва дурар ишлетмиш
хьпан къайдайин кюмекниинди предложенйир
арайиз хуру. Месела: Чвлин ваз улубкъну. Сунайи
гъяятдиъ шюхъярихьди тамашйир aniypauu.

Гафарин ибараси дарди, предложение
грамматика ва интонация жигьатнаан дюзмиш
дубхьнаии тамам вуйи фикир ачухъ anipy ч1алнан
уьлчме ву.

Гьарсаб предложение саб метлеб, кьаст ади к1ури
шулу. Предложенйирин кюмекниинди ухьу ихь

фикрар, гьисс ап1бар мялум ап1урхьа, сар-сарихьна
суалариинди, т1алабариинди, теклифариинди
илт1ик1урхьа. Предложениейи саб ляхнин
гьякьнаан хабар тувру, гьерхру ва гь ж.

Гьаддиз улхурайири предложение пубан
кьастназ, мянайиз ва интонацияйиз лигну дурар
х а б а р тувбан, д и х а п 1 б а н в а г ь е р х б а н
предложенйириз жара шулу.

33-пи илч1ихуб. Предложенйир дюзди урхай:
предложениейин аьхирихъ сес ис ап1инай ва лазим вуйи
йишваъ пауза уьбхяй.

1. Баяр-шубар мектебдин багъдиз гъушну. 2. Дарснаъ
учу читин месэлйир гьял гъап1унча. 3. Чвул улубкьубси
адаши мани палтар алахьуз хъюгъю. 4. Гъийин газетдик
космонавтарикан дибик1на. 5. Ярхлаанси мяълийин сес
ебхьура. 6. Китабар уьрх. 7. Уьл ипГруган китаб мурхан.
8. Китабдигъ карандашар, ручкйир ва жара шей'ар
мигъиван. 9. Рьи Гьясанбег маларихъ гъушну. 10. Назлу
дадайихъди халачи убхуз гъушну. 11. Йиз чи гатйир
ккунир ву.

34-пи илч1ихуб. Урхай. Мушваъ швнуб предложение
аш, йипай. Сабпи ва кьюбпи предложениейиъ фуну гафар
чиб-чпихъди аьлакьайиъ аш, суалариинди аьгъю ап1инай.

1. Хябяхъ гъабши. 2. Хуларин унч1вариъ аквар
кархьу. 3. Кьавлари зурнйирик кучу. 4. Жигьилар
ялхъвнариъ арагъу. 5. Чвул улубкьу. 6. Яркврариъ
гьарар гъяпДли гъахьи. 7. Колхозникари бегьер уч
дап1ну ккудубк1у. 8. Гьавйир мичГли гъаши. 9. Гьа-

раригъ ничхрарин сесер ц1иб гъахьи. 10. БицГидари
ничхрариз гъуллугъ ап1уз хъюгъю. 11. Учву кьюрдну
фуну ничхрариз хъайивал апГури шулчва?

35-пи илчГихуб. Исихъ тувнайи гафар ишлетмиш
ап1ури, саб, кьюб гафнакан ва шубуб гафнакан ибарат вуйи
предложенйир дюзмиш апГинай. Предложенйир ичв
тетрадариъ дик1ай.

Чвул, шула, аьхю, жилар, аргъуб, йиф, ктубгъуб,
убгъру, йигъар, гизаф, шуб, гьарар, к1ажар, алдахьуб,
шаду жакьвар, гъит1ирхну, сабпи аьхълушнар, чвул,
мархьар, амси йигъар.

§ 12. Хабар тувбан предложение

Чаъ саб ляхнин, мутмуйин, гьядисайин
гьякьнаан хабар туврайи, ктибтурайи
предложениейиз хабар тувбан п р е д л о ж е н и е
к1уру. Месела: Йиф убгъура. Баяр-шубар мектебдиз
гъягъюра. Ич дада халачйир урхру фабрикайиъ
лихура. Гьаму предложенйириъ жюрбежюр
гьядйсйирикан мялумат тувра.

Хабар тувбан предложение ктибтбан
нугъатниинди к1уру ва дидин аьхириъ сес ис шулу.
Бик1баъ хабар тувбан предложениейин аьхириъ
точка дивру. Аьдат вуди хабар тувбан
предложениеииъ подлежащее сказуемоейин улихь
шулу.

М е с е л а : Чвул улубкьну. Гъарарин к1ажар
гъатху гъахъну.

36-пи илчГихуб. Хабар тувбан предложенйир урхай.
К1ваин уьбхяй: хабар тувбан предложениейин аьхириъ сес
ис шулу.

1. Сарун чвул ву. 2. Чру мяхмарстар яркврар йигъ-
йишвди гъатху шула. 3. Баяр нирихъ сарун жик1ури
имдар. 4. Дурар дарсарин кьяляхъ ярквраз аьмлюхъяр,
чимлар уч ап1уз гъягъюри шулу. 5. Дагъларихъан
гъалин амсар хът1игъурадар. 6. Жилин диф гъюблан-
гъюбаз багахь шула. 7. Гъалин мархьар ургъру вахтар
дуфну хъуркьу.

37-пи илч1ихуб. Шиклариз лигури, хабар тувбан
предложенйир кайи ихтилат дюзмиш ап1инай ва ичв
тетрадариъ бик1ай.

38-пи илч1ихуб. Исихъ тувнайи гафарикан хабар тувбан
предложенйир дюзмиш ап1инай. Дурар дик1ай.

1. Баяр-шубар, колхоз, к1арариз, хъайивал ап1уб.
2. Гъуландар, аьхю машквриз, гьязур хьуб.
3. Чиркей ГЭС, Кавказдиъ, варит1ан аьхюб ву.
4. Ич класс, баяр, гьар йигъан, мектебдин багъ,

гъягъюри хьуб.

5. Аьлина Гьясан, аьмлюхъяр, уч ап1уз гъягъюб.
6. Ихь уьлкейи дюн'яйиъ, ислягьвал бадали, зегьмет

зигуб.

39-пи илч1ихуб. Исихъ тувнайи текстнаъ
предложенйирин сяргьятар агай, аьхириъ лазим вуйи
ишарйир дивай ва дурар дик1ай.

Нариман хьубпи классдиъ урхура Фаридлиз урхуз-
бик1уз аьгъю гъабхьнийин дарсариъ учву гьап1ри
шулчва ихь эскрари багъри ватандин сяргьятар ижмиди
уьрхюра учвуз табасаран ч1алнан дарсар шли кивра баяр
ничхрар уьрхяй иццури айирин багахьна нубатар ап1ури
хпирна жилир гъягъюри шуйи уста фицир вуш, дугъан
ляхинра гьациб шул марччлихъан, акв мялум хьуз
хъюгъю вахтна, марччарихьна рякъюъ уч1ву.

§ 13. Гьерхбан предложение

Чак суал, гьерхуб кайи предложениейиз
гьерхбан (суалнан) предложение к1уру. Месела:
Увук гъаз хъял кавук? Гъи концерт шулин? Сяаът
швнуб ву? Гьаму предложенйириъ саб ляхнин
гьякьнаан суал дивра, гьерхра.

Гьерхбан предложенйирин аьхириъ интонация
за шулу. Гьерхбан предложенйириъ суал фуж?
фила? наан? швнуб? ва жара суалнан гафариинди
улупуру. Гьерхбан предложениейин аьхириъ
гьерхбан ишара дивру.

40-пи илч1ихуб. Лазим вуйи интонация уьбхюри,
предложенйир урхай. Рьерхбан предложенйир фундар вуш,
улупай.

Дерд дубхьнайи бата майдандин гъирагъдихъ
рукаригъ пашманди дубсу. Сарун дидиз тамшир ап1уз
ккун шулинхъа?

Гьамусяаьтназ батайиз чан баб к1ваин гъабхьундайи.
Хъа гьамус кьаби ушвхърин гафар гъеерхьган, фикир
дарап1ди гъубзуз шулин? «Яраб йиз баб наан айк1ан?
Диди гьаз узу абгдайк1ан? Дарш бабу, узу кьабул дарди,
гат1абхышйк1ан? Гьаз? Фу тахсир кахъа узук?» фикрар
ап1урайи гъюран юк1в кур пашман гъабши.

(Ш. Къ.)

41-пи илч1ихуб. Жара дап1найи гафариин сес за ап1ури,
гьерхбан предложенйир урхай.

а) Шарариз гъуллугъ ап1урайир Мурад вуйин?
Мурад к1арариз гъуллугъ ап1урайир вуйин?
Мурад к1арариз гъуллугъ ап1урайир вуйин?
Мурад кГарариз гъуллугъ ап1урайир вуйин?
б) Шарариз гъуллугъ агЛурайир фуж ву?
Мурад гьапГрайир ву?

Т а б ш у р у г ъ . Сабпи гъварч предложенйириъ чип'ин
сес за гъап1у гафар улупай.

42-пи илч1ихуб. Учвуз фицдар суалнан (гъерхбан) гафар
аьгъяш, йипай. Исихъ тувнайи гафар кади предложенйир
дюзмиш ап1инай.

Фуж, фу, фунур (фунуб, фундар), фицир, фициб,
фила, наан, наана, гьаз, наънан, фукьан, швнуб.

Т а б ш у р у г ъ . Тувнайи гафарикан суалнан ччвурнан
еринар ва суалнан наречйир фундар вуш, улупай.

43-пи илч1ихуб. Тувнайи текст урхай. Гьерхбан
предложенйир ичв тетрадариъ дик1ай.

- Фу гъап1ва, Мюгьюдин? - гьерху дадайи ч1урариан
бизар духьну дуфнайи чан балхьан. - Сул
гъибихънийвуз?

- Ав, гъябкъюнзуз, - жаваб туву Мюгьюдинди.
- Тюфенг йивну гъабкТунна думу ихъ гъятти гъубху

душман?
- Ваъ.
- Гьаз?
- Узу дидиз гъивундарза.
- Гьаз гъивундарва?
- Диди ихь гьяшти гъабхуз гъитувал ихь тахсир

ву.
- Фици ихь тахсир? Уву фу к1урава?
- Ухьу ихь гъазма ижми дарапГуб сарун шлин тахсир

шулу, дада? Сарун ачухъди гъазмайиъ гьяштйир
гъяркъган, гашди айи сулу гьап1ру? Закур гъазмайин
раккин ижми агЛурза, сарун сул душваъ убч1видар.

(Ш. Къ.)

§ 14. Дих ап1бан предложение

Чак шадвалин, дерд-хажалатнан, гуч1 хьпан,

тяжубвалин тясир вая дих ап1уб кайи
предложениейиз дих а п I б а н предложение
к1уру. Месела: Сагъ ишричву, юлдшар! Эй
инсанар! Марччаригъ жанавар гъябхьну! Яшамиш
ибшри ихъ Дагъустан! Пагь! Фици уччвуди
даринхъа дагълариъ! Гьаму предложенйириъ саб
ляхнин гьякьнаан гизаф тюнтди, гуж ли гьевес
кади, эсерлуди ктибтура.

Дих ап1бан предложениейиъ жюрбежюр
интонация шулу. Дих ап1бан предложениейиъ
жюрбежюр междометйир, частицйир, гьерхбан
гафар ва гь. ж. ишлетмиш anlypy. Дих ап1бан
предложениейин аьхириъ дих ап1бан ишара дивру.

44-пи илч1ихуб. Пунктуацияйин ишарйир диври, текст
кибик1ай. Хабар ап1бан предложенйир жара ап1инай.

- Увуз гаф-ч1ал гъапир айин, йиз риш? - Кас-масди
гиран ктап1уншулвуз гьа? Белки иццрушин, угрушин
кашулвук?

(Е. С.)

Кьюрд улубкьну. Йиф дабхъну. Нир мирккли
гъибисну. Аьхъю йигъан миркк ижмиди шулу.

(И. Ж.)

- Ай залум дарна, кьюл! - Залум вуйиш, узу гатди
бисидайи.

- Ай залум, дарна, гату!
- Залумра вуза!
- Калумра вуза!
Аьхю бабан улхьан ч1ук1ра гьит1ибк1идиза (Халкь.)

45-пи илч1ихуб. Фу, фукьан к1уру гафар кади кьюб
гьерхбан ва шубуб дих ап1бан предложенйир дюзмиш
ап1инай. Сабпи предложение ч1алнан паяриз жара ап1инай.

46-пи илч1ихуб. Препинанияйин ишарйир диври, текст
кибик1ай. Хабар тувбан, гьерхбан ва дих ап1бан
предложенйир улупай.

Ярквраз чвул хъубкьну. Гьараригъян жюрбежюр
успагьи рангарин к1ажар гъядахьурайи. Дурарин
кьяляхъди жюрбежюр ч1уру мейвйирра ахьрайи. Амма
батайиз я уччву к1ажар ясана ицци чинчар, вичар,
жихрар рякъюрадайи. Думу акв мялум
гъабхьихъанмина ярквраъ ялгъузди либцураии.

Саб дупну ярквраъ «къярр! къярр!» сес арабгъу
батайи к1ул за гъагЛу ва дидиз гьаригъ дубснайи
къяркъяр гъябкъю.

- Къярр Къярр Наана гъябгъюрава, бата - гъапи
диди.

- Узу йиз баб абгураза.
(Ш. Къ.)

47-пи илч1ихуб. Кибик1ай. Лазим вуйи препинанияйин
ишарйир дивай. Предложенйир лазим вуйи саягъниинди
урхай.

Учву гьап1рачва, гьюрматлу вуйи йиз биц1и дустар.
Учу мектебдин багъдиъ йимишар уч апIурача. Учвуз
яркврариъ фицдар гьяйванатар алахьунчвуз. Баяр-
шубари баркаллуди ляхин anlypa. Сейриъ фукьан шадди
дайинхъа. Ухьу тупмаргъ апIуз хъюгъхьа. Гъуландари

хьадну ляхнар ап1ури шулу. Йиз адаш хюрч'ан
гъюрайи.

§ 15. Предложениейин кIулин членар

Подлежащее. Диш дополнение ва сказуемое

48-пи илч1ихуб. Предложенйир урхай. Подлежащеена
сказуемое улупай. Подлежащйир ч1алнан фуну паяр вуш,
йипай.

1. Шафийин иццру духьну вазкьан шулайи. 2. Кум-
сият дишла гъудужву. 3. Биц1идар мгогьтал духьну
нимкъариз лигурайи. 4. Шубари чпин ккурттар ерццуз
чара ап1урайи. 5. Мархь убгъури имдайи. 6. Гьясанна
Мурсал гьарариккна хъуркьнийи. 7. Кумсиятди чан
юлдшар Шафи дахънайи хулан раккарихъна хъади
гъушу. 8. Биц1идар явашди раккнар т1аъну, ихтиятди,
са-сарди Шафи айи хулазди уч1ву. 9. Кумсият рякъюъ
айи кьалу ниризди алдаку. 10. Аьхъю дубхьнайи
шубарин сппар чиб-чип'ин йивурайи.

49-пи илчГихуб. Предложенйир кидик1руган, мяна
жигьатнаан хъпалгру подлежащйир ва сказуемйир гъяай.
Дурар ч1алнан фуну паяр вуш, йипай.

1. Эрг'вал йивуз баяр чру (...) деу. 2. ГвачIнин ухди
мектебдин гьяятдиъ баяри (...) йивурайи. 3. Узу ич
халуйин сумчриъ (...) гъап1унза. 4. Шуру адашдин
кьалу гъаши палтар (...). 5. ГвачIнин узу гъудужвган,
жилариин йиф (...). 6. Кафари терефназди завариин

(...) улубч1ву. 7 Мирзамягьмадди картфариз шид (...).
8. Совхоздин (...) марччар галариз хъаъра.

Подлежащее предложениейиъ шилкан ва
фиткан улхураш, гьадму улупру ва фуж? фу? вая
гили? фти? к1уру суаларикан сабдиз жаваб шлу
к1улин член ву.

Подлежащее существительноейиинди вая
существительноейин йишв бисурайи ч1алнан жара
пайниинди дупну шулу. Месела: Узу (шли? -
ччвурнан ерин) китаб урхураза. Аба (фуж? -
существ.) айвандихъ деъна.

50-пи илч1ихуб. Подлежащйириккан саб ц1ар
ккадатури, предложенйир кидик1ай. Дурар фуну ч1алнан
пайниинди улупнаш, йипай.

1. Директори ужуди урхурайи баяриз пешкешар
тувну. 2. Учу гурлуди гарччлар гъивча. 3. Вари дагълу
районариз электрик акв хъубкьну. 4. Жвуву аьхю гъап1у
бачук1 жвуван улариъ абхъру. 5. Чан урхъаъ кьюлра
аслан ву. 6. Уву узуз Мягьячгъалайиан гъабхи китаб
ужуб ву. 7. Ярхи кьюрдун йишвари узу абайин
ихтилатарихъ хъебехъуйза. 8. Фарид гъулан мектебдин
хьубпи классдиъ урхура.

51-пи илч1ихуб. Исихъ тувнайи гафарикан
предложенйир дюзмиш ап1инай. Подлежащйириккан саб
ц1ар ккадатай.

1. БипДидар, ккунди хьуб, хьадан йигъ, дахъуб,
гъумриин. 2. Пионерар, мяълийир ап1уб. 3. Наида,

классдин, унч1вар, т1ауб. 4. Аьхю танафус, баяр-шубар,
тупмаргъ, ап1уб.

Предложениейиъ ччвур падеждинра, актив
падеждин суалариз жаваб шлу гафар ади гъашиш,
актив падеждиъ айи гаф подлежащее, хъа ччвур
падеждиъ айи гаф диш дополнение шулу. Думуган
сказуемое улдубч1вру глагол вуди шулу.

Ляхнин тясир, гьяракат, натижа чаина
гъюрайи, учв ччвур падеждиъ айи предложениеиин
к1улин члендиз д и ш д о п о л н е н и е к1уру.
Месела:

Жакъвари мукъмар anlypa предложениейиъ
подлежащее жакъвари (фйир?) мукъмар диш
дополнение ву.

52-пи илч1ихуб. Исихъ тувнайи предложенйириъ диш
дополненйир агай. Дурариккан ц1арар ккадатай ва дурар
ч1алнан фуну паяр вуш, йипай.

1. Халачачйири халачйир урхура. 2. Дояркайи чан
л и к р и х ъ хъайи хюнйириккан марцциди н и к к
ккудубзура. 3. Бали уьру рягърягъ али датт гъибисну.
4. Адашди чан балин к1ул алдап1урайи. 5. Сулу жанавар
чаз ккуниси алдатмиш гъап1ну. 6. Мурадли чулихьди
нириъ балугъар дисурайи. 7. БицДи шуру аынкьниинди
китаб урхура. 8. Мялимди гюрчег сесниинди баяр-
шубариз даре ктибтура.

53-пи илч1ихуб. Тувнайи текст урхай ва бик1ай.
Подлежащйираккан саб ц1ар, диш дополненйириккан кьат1
ц1ар ккадатай.

1. Вичун гьарин к1ажари чип'ин али чиг алдабхьу.
2. Гъурбан машиндиъ деънайи. 3. Селминаздиз вари
халкь чаз лигури айиси вуйи. 4. Накьдин буран йиз
к1ваълан дишлади гъубшну. 5. Дяви адру йишваъ
гъалибвалра даршул. 6. Марччлихъан Мусайи ахсрар
ккивси марччар бинайилан алдау. 7. Шубари ипу
аьтирин ниъ гьубкьу йишвахъинди гъарабгъу. 8. Уьмру
хут1ил хъапIруган, вари гъяркъдар русвагь шуйи.
9. Ашкьвари ширин мяълийир ап1ури баярин кефи
ачухъ гъагЛу.

54-пи илч1ихуб. Диш дополненйир кади йиц1уб
предложение дюзмиш ап1инай ва дик1ай.

55-пи илч1ихуб. Текстнаъ жара дап1найи гафар фицдар
суалариз жаваб шулаш, йипай. Дурар подлежащйирихъди
сат1иди гъядягъюри кидик1ай. Подлежащйириккан саб,
сказуемйириккан кьюб пДар ккадатай.

Мархь убгъури имдайи. Завун кьялаъ кьат1-кьат1
шулайи дифарин карвандигъян рякъюрайи хядари
ачухъди нур туврайи. Ярхла дагъларин к1ак1ариз багахь
духьнайи вазлин акв ч1илли дифарин арайигъян
кьалудиси рябкъюри айи. Исикк гьюл айи терефнан
горизонтдиин никкдин ранг али ахсрар хабар духьнайи.
Жилариин, улариз саб хайлин манзилнаъ айи нахшир
рябкърубси, акв дубхьнайи. Амма кин кайи саб шейъ
рябкъюри адайи. Уларикк ккархьрудар мушв'ин-
тушв'ин али рукар-кюлер вуйи.

(А.Ж.)

Подлежащеейин гьякьнаан фу к1ураш, гьадму
улупру ва предметди гьап1ра? предметдиз фу шула?
думу дицир фуж ву? ва думу дициб фу ву? к1уру
суаларикан сабдиз жаваб шлу к1улин члендиз
с к а з у е м о е к1уру. Месела: Уъсмну (гъап1ра?)
урхура. Шериф (фици ву?) кет1ерцна.

Подлежащеейинна сказуемоейин арайиъ му,
магьа к1уру улупбан ччвурнан еринар аш, тире
дивру.

Месела: Ужуди урхуб - магьа ихъ сабли
ва зифа.

56-пи илч1ихуб. Текст кибик1ай. Подлежащйириккан
саб, сказуемйириккан кьюб ц1ар ккадатай. Сказуемое фуну
ч1алнан пай вуш, йипай.

Гьаму юкьур касдикан cap халис чаландарси
рякъюйи. Нежбрин гъулай, милли палатну дугъаз
аьлава такабурвал тувнайи. Узуз думу дишла бегелмиш
гъаши. Тмундарин арайиъ думу, дугъриданна,
дюшкюндарси рякъюрайи. Думу кидит1найи саягъну
узуз дугъкан улихьмиди гюзел ва марцци фикрар aпlpy
мумкинвал гъаши. Дугъаз уьру гъахмийир гъяйи
гъит1иршу шаламар, элвен гъахма хъади кидит1найи
тулакъар, к1ул'ин али бачук1 ва хилиъ айи чамах лап
ярашугъ вуйи. (Б.Р.)

57-пи илчIихуб. Исихъ тувнайи существительнйир сабан
подлежащйир хъа сказуемйир вуди предложенйир дюзмиш
ап1инай ва тетрадариъ дик1ай.

Халачачи, тракторист, мялим, шид, мик1,
марччлихъан.

Ч е ш н е : Халачачи хулаз гъушну. Ялхъвниз
удуч1вур халачачи ву.

58-пи илч1ихуб. Исихъ тувнайи гафарикан
предложенйир дюзмиш ап1ури, дик1ай. К1улин членариккан
ц1арар ккадатай.

1. Учу, мектебдин, багъдиъ, лихуб. 2. Баяри, ич1ар,
адат1уб. 3. Ученикар, чиб, ляхин, ап1уб, лигуб. 4. Дада,
кагъаз бик1уб. 5. Адаши, бай, шагьриз, гьауб.
6. Минара, хьубпи, класс, урхуб. 7. Думу, вари, дарсар,
отлично, кьиматар, гъадагъуб. 8. Элмира, латаккна,
гъягъюб. 9. Муслимат, картфариз, руг, тувуб.

1. Предложениейин к1улин членар фундар ву?
2. Подлежащее фтиз к1уру?
3. Думу фицдар суалариз жаваб шулу?
4. Диш дополнение фтиз к1уру?
5. Думу фицдар суалариз жаваб шулу?
6. Сказуемое фтиз к1уру?
7. Думу фицдар суалариз жаваб шулу?
8. Дибик1ну разбор ап1руган подлежащее, диш

дополнение ва сказуемое фици жара aпIypy?

§ 16. Предложениейин кьюбпи дережайин
членар

Определение

|| Предложениейиъ шейънан ери, кьадар, эйсивал,

тялукьвал улупру ва фицир? фициб? шлин? фунур?
фунуб? фукъан? швнурпи? швнубпи? к1уру
суаларикан сабдиз жаваб шулайи кьюбпи
дережайин члендиз определение к1уру.

Месела: Гъатху к1ажар ккахъра к1уру
предложениейиъ гъатху - фицдар? к1уру суалназ
жаваб шула ва думу гаф определение ву.

Определениейи предложениейиъ прилагатель-
ноейин, причастиейин, тартибнан числительное-
йин, ччвурнан еринарин ва тевбан падеждиъ айи
существительноейин йишв бисуру.

59-пи илч1ихуб. Шиир урхай. Фицир? фициб? шлин?
фтин? фунур? фунуб? швнур? швнуб? к1уру суаларикан
сабдиз жаваб шулайи гафар улупай.

Азадвалин асул, бина дюн'яйиз
Мюгькам вуйи шибрит1 ипу йигъ ву гъи.
Аьсрар'инди зулмикк гъаши халкьариз
Азад вуйи уьмур гъабши йигъ ву гъи.

Кюгьне девир кечмиш, ч1уру замана
Ургуд гьюлериз гат1абхьу йигъ ву гъи.
Муч1у йишвкан ригъ удубч1вну йигъ гъабши,
Акувалин улар т1ау йигъ ву гъи.

Фягьла нежбриз цIийи, азад гьюкумат
Лап яратмиш гъап1у нурлу йигъ ву гъи.
Азад деврин гьякь мюгькам вуй аьдалат
Яратмиш гъап1у шадлу йигъ ву гъи.

(Къ.Р.)

60-пи илч1ихуб. Исихъ тувнайи прилагательнйир, числи-

тельнйир, ччвурнан еринар чпиз хаc вуйи
существительнйирихъ хъаъри, ибарйир дюзмиш ап1инай.

Аьхъю, к1ару, гъвандин, юкьур, миржибпи, ч1илли,
рукьан, кьюрд, дуст, ритин, ккуртт, класс, тахта, уста.

61-пи илч1ихуб. Зиихъ учву дюзмиш гъап1у
ибарйирикан учвуз ккунистар юкьуб ибара гъядягъну,
дурар кади предложенйир дюзмиш ап1инай ва тетрадариъ
дик1ай. Определенйириккан лепе ц1ар ккадатай.

62-пи илч1ихуб. Текст кибик1ай. Подлежащйириккан
саб, сказуемйириккан кьюб, определенйириккан лепе ц1ар
ккадатай. Определенйириз суалар дивай ва дурар фуну
ч1алнан паяр вуш, йипай.

Дахабгнайи жил мархьлиз ухдитIан ккилибгурайи.
Гьарсаб лит1ан жилик кубк1убси, диди бишируг
жилилан гъит1ибккуйи ва дидин ерина учв гьадушв'ин
фаркьат шуйи. Саб хайлин арайиъ мархь убгъбалан
кьяляхъ, зав ачухъ хьуз хъюбгъю. Думу чаин али к1ару
амсар алдауз гьацира ухдитГан ккилибгурайи. Дидиз
кюмек вуди ригъ гьудубч1вру терефнахъан хъиврайи
мик1ари амсар-дифарин лижар са-сабди ут1укку.

(А.Ж.)

63-пи илч1ихуб. Текст урхай. Определенйир фициб
суалназ жаваб шулаш ва предложениейиъ фуну гафнахъди
аьлакьайиъ аш, йипай.

Гьяснан шубуд йис гъабшиган, аба гъак1ну. Касиб
хизан вуйи. Абара гъачГихъантина, дуланажагъдин гьял

хъана пис ч1уруб гъабши. Аьхю бабра гъач1и. Йирхьуд
йисаъ айи чира бит1ари кечмиш гъап1у. Гьясназ агьли
духьнайи дадат1ан имдайи. Ут1усу гарпДларин, хъунти
хъюхъ гъяйи Гьясан касибди, уьзриккди дуланмиш
шули айишра, чагъир, ац1у жандкинур вуйи. Дада
гьаммишан гвач1ниндиан хябяхъдизкьан чпин гъулаъ
девлетлуйин хулаъ лихури шуйи.

(Б.М.)

Дополнение

Мутму (шейъ) улупру ва актив падеждилан
гъайри имбу падежарин суаларикан сабдиз жаваб
шлу кьюбпи дережайин члендиз д о п о л н е н и е
кIуру. Месела: Мазну абайиз китаб урхура к1уру
предложениейиъ фу? - китаб ва шлиз? абайиз
к1уру гафар дополненйир ву.

Дополненйир глаголарихъди, глаголикан
духьнайи членарихъди а ь л а к ь а й и ъ шулу.
Дополненйир существительнйирикан, ччвурнан
еринарикан, глаголин асул формайикан ва
существительноейин йишв'ин ишлетмиш дап1найи
фуну ч1алнан пайнакан вушра шулу.

64-пи илчIихуб. Предложенйир урхай. Жара дапIнайи
гафар, чиб тялукь вуйи гафарра хъади, гъядягъюри дикIай.
Асас гафналан асиллу вуйи гафназ суал дивай.

1. Урхурайидари багъдиз бер йивура. 2. Художникди
уьру рангниинди шикил зигура. 3. Мялимди
аьшкьниинди зегьметнан дарc кивра. 4. Шуру гвачIнин

ухди нирихъ дадайин ккурттар урччура. 5. Совхоздин
рабочйири келемар ккадатIурайи. 6. Физкультура
дарснаъ баяри гизафси тупмаргъ апIури шулу. 7. Хала-
чачийи лап зарбди гугар кахьуз хъюгъю.

65-пи илчIихуб. Текст кибик1ай. Подлежащйириккан
саб, сказуемйириккан кьюб, дополненйириккан кьат1 ц1ар
ккадатай.

Володяйи дарсар аьшкьниинди ва рягьятди
дургъуйи. Учв бай зирекур, зигьим айир вуйи. Дидлан
савайи, аьхюну чвена чиси, ич гагайи думура, туву
табшуругъ дикъатниинди ва марцциди тамам ап1ури,
вердиш дапIнайи. Классдиъ даре ктибтру вахтна Володя
гизаф дикъатниинди хъпехъуйи, гьадди бализ дарснаъ
аьгъю гьабшиб текрар апIуб чIяаьн шуйи. Мяъли апIувал
Володяйиз ккуниб вуйи, мукьминра бажаранвал кайи,
дидин ужуди гъаври шуйи.(Б.-Бруевичдинубдиан).

66-пи илчIихуб. Урхай. КIулин членариккан ва
определениейикканна дополнениейиккан цIарар ккадатай.
Дурар фицдар суалариз жаваб шулаш, йипай.

Дербент кюгьне заманайин шагьрарикан саб ву.
Думу Каспий гьюлин гъирагъдихъ хъа. Шагьрилан
зурба гъванарикан дап1найи ягъли бару илт1ибк1на.
Думу бардин саб пай цалар гьамусра сагъди ими.

1. Абумуслим Жяфаровди гизаф ужудар шиърар
гъидик1ну. 2. Зурба мик1лу гвач1ниндизкьан сес ипну.
3. Ухди удуч1ву кюкйири жигьиларин юк1вар шад
гъап1у. 4. Апрелин аьхиризкьан аьхъю йигъар гъахьну.

67-пи илч1ихуб. Исихъ тувнайи гафарикан
предложенйир дюзмиш ап1инай. Предложенйир дик1ай,
дурар членариз жара ап1инай.

1. Пионерари, ктибтуб, аьжайиб, поход. 2. Чекмечи,
туфлийир, рас ап1уб. 3. Доярка, хюнйир, ккудурзуб.
4. Марччлихъан, сивиъ, швут1рам, йивуб. 5. Уьрдгери,
нир'ин, сирнав, ап1уб. 6. Зурначи, машквар, зурна,
йивури, шуб. 7. Ужудар баяр, колхоздин, хярар,
уршвуз, гъягъюб. 8. Комбайнер, хьадан мягьсул, уч
ап1уб.

Обстоятельство

Ляхин, гьядиса арайиз гъюбан жюрбежюр
саягъар, вахт, йишв улупру ва наан? фила? гъаз?
фици? фтиз гюре? фу себебназ? к1уру суаларикан
сабдиз жаваб шлу кьюбпи дережайин члендиз
о б с т о я т е л ь с т в о к1уру. Месела: Гвач1нин
(фила?) зарбди (фици?) кулак ут1убччвнийи.

Обстоятельствйир гизафси глаголариз
(сказуемоейиз) тялукь вуди ва дурар ачухъ ап1ури
шулу. Обстоятельствйир мянайиз дилигну
сабшвнуб жюре шулу.

68-пи илч1ихуб. Исихъ тувнайи ибарйир, аьксина
мянайиз ибарйириинди дивай.

1. Накь зарбди мик1 хъивнийи. 2. Клубдиз гизаф
халкьар уч духьна. 3. Йиз чве урхуз душна.
4. Мурадлихьан кетIерццну мектебдиз гъюз
гъабхьундар. 5. Хябяхъдиз ляхин ап1уз шлу вахт имийи
(М.Ш.) 6. Рапак ут1убччву сел ич гъулаз хъубкьу.

Хулаъ учIвуб хул'ан удучIвуб

Москвайиз гъюб; дагълариз гъягъюб; жибдиъ ивуб;
классдиъ архьуб; столихъ деуб; мани уьлкйириз
т1ирхуб.

70-пи илч1ихуб. Жара дап1найи обстоятельствйир чиб
тялукь вуйи сказуемйирра хъади кидик1ай.
Обстоятельствйириз суалар дивай.

1. Мектебдиъ йиз чи аьшкьниинди урхура. 2. Кьюрд-
ну малариз гизаф алаф харж шулу. 3. Хябяхъ гъабшиган
маларин лиж гъулаз гъюри шулу. 4. Кьади Хивна почта
хуз гъупгау. 5. Мурад адашдихъди ярквраз гак1влар
гьязур ап1уз гъушну. 6. Йигъну зегьмет гъизигуриз,
йишвну ужуб нивк1 гъюру.

71-пи илчIихуб. Предложенйир, схемайиинди членариз
жара апIури, тетрадариъ дикIай.

7. ГвачIнин ухди вари жямяаьт ляхнариина гъягъюз
рякъюъ уч1вну. 8. Жик1уз гъушу баяр лап кьаназ
ригъдикк дахъну гъузу.

69-пи илчIихуб. Исихъ тувнайи ибарйир, аьксина
мянариз ибарйириинди дигиш апIури, дикIай. ИлчIихуб
тамам апIруган, гьаму чешнейикан мянфяаьт кадабгъай.

Наан? Наънан?



С х е м а й и н ч е ш н е :

1. Биц1и Аьлди аьшкьниинди китаб урхура. 2. Селим
гъулан мектебдин хьубпи классдиъ урхурайи бай вуйи.
(М.М.) 3. Гизафси дугъаз ккунидарра мудрар, ччилар,
к1арар, даяр вуйи. (М.М.) 4. Селим маш завузди дахъу.
(М.М.) 5. Ибрагьимди хурагнак хилра кучдар. (A.M.)
6. Чубнари эрг'вал йивурайи. (М.Х.)

72-пи илчIихуб. Жара ап1бан лишнарикан мянфяаьт
ктабгъури, предложенйир членариз жара ап1ури, дик1ай.
Гъидирчнайи гьярфар гъяай.

1. Узу уртахъди жар... дарин хут1лар у...зураза.
(М.Ш.) 2. Увуз швнуб р...бейин у...зру жил авуз,
Макьсуд? (М.Ш.) 3. Халис хьад...кар сарун улу...кьну.
4. Мурсали д...скайик мис.лар гьял aпIypa. 5. Жанав-
рари и...ру вахтна к1ураб-мураб зат к1у...дар. 6. Волга
нир Каспий гь...лиз ахмиш шула. 7. Йиз дустар,
гьав...йиан т1и...хурайи гьагъму ничх...р
ря... къюрайчвуз?

(Аяв Акавов )

73-пи илчIихуб. Предложение, исихъ тувнайи
таблицайиз асас духьну, членариз ва ч1алнан паяриз жара
ап1инай.

Хяраъ, уьру, элвен, гъатху кюкйир битмиш шула.

Гаф

хяраъ

Суал

наан?

Предложениейин
член

Обстоятельство

ЧIалнан пай

существительное

1. Предложениейин кьюбпи дережайин членар
фундар ву?

2. Дополнение фтиз к1уру ва думу фицдар суалариз
жаваб шулу?

3. Определение фтиз к1уру? Думу фицдар суалариз
жаваб шулу?

4. Обстоятельство фтиз к1уру?
5. Метлебназ дилигну, обстоятельствйир фицдар

жюрйириз жара шулаш, фикир тувай.

6. Шиклиз лигай. Учву фици спортдиин машгъул
шулаш, кидибтай.

§ 17. Саб жинснан членар кайи
предложенйир

Предложениейиъ саб члендиз тялукь шули,
сабсдар суалариз жаваб шлу членариз
предложениейин с а б ж и н с н а н ч л е н а р к1уру.
Месела: Хяраъ диркьи, лизи, уьру, гъатху, беневш
кюкйирин кунц1 гъап1унча.

Саб жинснан членар саб-сабдилан асиллу
шулдар ва ктухбан нугъатнахъди к1уру. Саб
жинснандар хьуз мумкин ву к1улин ва кьюбпи
дережайин членарра.

74-пи илчIихуб. Предложенйир дик1ай, саб жинснан
членариккан ц1арар ккадатай. Дурар фуну ч1алнан паяр
вуш, йипай.

1. Йиз чуччу гвачIнин ухди аьхнар ккадагъуйи,
мургул йивуйи, мал ар ч1атна ут1урккуйи. 2. Абайин
улихь суфрайиин памадрар, вичар ва жихрар алийи.
3. Адаши мектебдиз гъягъюрайи шураз ручка, кьалам,
резинка ва портфель гъадагъну. 4. Халачачийи чан
халачийик элвен, ал, диркьи, ук1у, уьру ва к1ару рангар
кит1ра. 5. Мислиматди чан бистниъ я йигъ, я йишв
дарпиди зегьмет зигура. 6. Шагьриъ урхурайи баяр-
шубариз гьарган кино, театр, цирк, футбол ва жара
мушгъулатар ади шулу.

75-пи илч1ихуб. Шиир бик1ай. Предложениейин саб
жинснан членар агай ва дурариккан ц1арар ккадатай.

Уьмур гъубшну ич дадайин саб гъулаъ
Дагъдин гъарз'ин дивну айи саб хулаъ.
Гизаф йисар гъушну гъавриъ адарди,
Рягьятвалар ашна адарш аьгъдарди.

Кьюрдну йифукк, чвну мархьликк гъилицну,
Йигъан кьюбан ч1урарилан илдицну.
Хьадну гюрчег кюкйир гъут1ну сивариъ,
Гъабгъу булгъин сес ат1абгну ибариъ.

Сабан дагъдиъ, жилар писди дут1урччвну,
Хулар ахьган, вари гъул'ан удуч1вну.
Имдар вахтна ап1уз шлу саб чара,
Ич дадара гъулхьан гъахьну лап жара.

(Ю.Б.)

76-пи илч1ихуб. Юкьуб саб жинснан подлежащйир кади,
юкьуб саб жинснан сказуемйир кади предложенйир
дюзмиш ап1инай.

Саб жинснан членар союзариинди кит1ну адру
вахтна, дурарин арайиъ запятая дивру. Месела:
Шару ярквраъ пирпун, мяхъюн, мухъан, хярдин
гъарар а. Запятая дивдар, эгер предложениейин
членар ва союздиинди китГраш. Месела: Увуз ихъ
яркврар ва дагълар багъа вувуз.

77-пи илч1ихуб. Исихъ тувнайи гафар ишлетмиш
ап1ури, саб жинснан членар кайи предложенйир дюзмиш
ап1инай.
44



1. Мал ар, марччар. 2. Мае, айран, никк. 3. Элвен,
лизи, гъатху, к1ару. 4. Ихтилатар, махъвар, мяълийир.
5. Ергуб, жаргъуб, жик1уб. 6. Шагьрар, заводар,
фабрикар. 7. Дарги, гъуллугъ, авар, лезги, табасаран.
8. Зарбди, сес хъади.

78-пи илчГихуб. Исихъ тувнайи абйирин гафариъ саб
жинснан членар агай. Лазим вуйи препинанияйин ишарйир
дивай.

1. Жарари гъап1уб хилариз рягьят жвуву гъап1уб
к1ваз рягьят. 2. Ляхин жарарин ад жвуван. 3. Суал
фициб вуш жавабра гьациб шулу. 4. ДапДаркну деъ
дюзди улх. 5. К1ваъ саб мелзниин жараб. 6. Жарарин
сир увуз к1уруш яв сир тмунуризра к1уру. 7. Абайи
бализ т1умт1ин багъ тувну бали абайиз т1умт1ин каб
гьяйиф гъап1ну. 8. Гъван гъюрд'ина гъябгъюр, бала -
касибриина. 9. Уж'влиз - кьимат писвализ нянат тувру.
10. Гашу хул'ан ут1уккур гъяц1лишну хулаъ уржур.

79-пи илчГихуб. Тувнайи саб жинснан членар кайи
предложенйир лазим вуйи нугъат уьбхюри урхай. Дурар
саб жинснан фуну членар вуш, йипай.

1. Ич совхоздиз тракторар, машинар, комбайнйир
а. 2. Гъуландар багъбанчивалиин ва малдарвалиин
эллешмиш духьна. 3. Совхоздин бистниъ ужудар
келемар, кьут1ар, картфар хъуркьна. 4. Хут1лариъ,
хярариъ, багълариъ лихурайи гъуландарин сесер
ерхьуйи. 5. Хиварин хозмагдиъ гаран, рукьан, шюшдин
гъабар масу тувра. 6. Пягьливнариз лигуз жигьил
шубар, кьаби гъарйир, биц!и баяр, аьхю адмийир

дуфнайи. 7. Узу биц1иди вуйиган, ич адаши аьрабайиъ
итуйи, гьяивнихъ хъитуйи ва гьяивниин илитуйи.

§ 18. Ккат1ат1арццу ва ккат1арццу
предложенйир

Табшуругъ. Предложениейин к1улин членар агай.
Арчул терефнаъ айи предложенйиринна гагул терефнаъ
айи предложенйирин арайиъ фициб фаркьвал аш, йипай.

1. Жакьв рабхура. 1. Гьарин цирклиин али
жакьв аынкь кади рабхура.

2. Даттли уь-уь anlypa. 2. Ахсрар ккивайизра
зангар даттли зарбди уь-
уь anlypa.

3. Аба даахна. 3. Дивандиин кьаби аба
сакитди даахна.

Анжагъ к1улин членарикан арайиз дуфнайи
предложенйириз а ь д а т н а н к к а т 1 а т 1 а р ц ц у
п р е д л о ж е н й и р к1уру. Месела: Жакьв рабхура.
К1улин членарин гъайри кьюбпи дережайин
членарра кайидариз а ь д а т н а н к к а т 1 а р ц ц у
п р е д л о ж е н й и р к1уру. Месела: Гъарин
цирклиин али жакьв аъшкъ кади рабхура.

80-пи илчГихуб. Предложенйир кидик1ай ва к1улин
членариккан ыДарар ккадатай. Ккат1ат1арццу
предложенйир улупай.

Хъухърумар гъап1у. Мархь и л иву. Кючйир вуйибси
биц1и нирар гъягъюз хъюгъю. Инсанар, мархьлихьан
гуч1 дубхьну, далдайикк ккуч1внийи. Кьюркьлин ц1а
гьеребчу. Мархь гъалинди убгъуз хъюбгъю. Вари

терефарихъанди муч1у гъабхьи. Саб арайилан мархь
яваш гъабши. Зав марцц гъабхьи. Ригъ гьудубч1ву.
Дюн'я аку гъабхи. Биц1идар са-сарди хулариан удучГвуз
хъюгъю.

81-пи илч1ихуб. Гьаму ккат1ат1арццу предложенйир
ккат1арццай. Дюзмиш гъабши ихтилатниин к1ул иливай.

Зенг гъиву. Баяр деу. Мялим гъафи. Вари ккебехъу.
Раккник кучу. Фарман уч1ву. Мялимди гьерху. Фармну
к1ул эбху. Урхурайидар гъяаьлхъю.

82-пи илч1ихуб. Саб жинснан членариккан цIарар
ккадатури, предложенйир кидик1ай.

1. Майдандиин к1арари, ччилари, мудрари ук1 ип1ура.
2. Йигъ ригъ алиб, амма мичIлиб вуйи. 3. Шем'яйи
тукандиан кьалмар, тетрадар ва перйир гъадагъу.
4. Баяр-шубар гьяятдиъ жаргъура, ергура. 5. Мик1
гагь явашди, гагь зарбди хъиврайи. 6. Йишвнура,
йигънура даърахрур му гьапГрур ву? Гьарарин
к1ак1аригъ гагь сесер ап1ури, гагь мукьмар ап1ури
фицдар-вуш дугъаз зат дярякъстар ничхрар ергури айи.

Табшуругъ. Учву ц1арар ккадату гафар предложениейин
фуну членар вуш, йипай.

1. Ккат1ат1арццу предложенйир фицдариз к1уру?
2. Ккат1арццу предложенйир ккат1ат1арццдарихьан

фит'инди жара шула?

Аьдатная предложение разбор ап1бан къайда

1. Предложение урхай.
2. Пубан кьастназ лигну предложениейин фуну жюре

вуш, йипай.
3. К1улин членар агай.
4. Кьюбпи дережайин членар айивализ дилигну,

предложениейин жюре тяйин апГинай.
5. Предложениейиъ кьюбпи дережайин членар аш,

дурар агай.

М е л з н а л а н р а з б о р ап1бан ч е ш н е .

Ук1у зав'ин к1ару дифар улуч1вура. My
предложение хабар тувбануб ву. К1улин членар - дифар
(подлежащее), улуч1вура (сказуемое). Предложениейиъ
кьюбпи дережайин членарра а, гьаддиз думу
ккат1абццуб ву. Дифар (фицдар?) к1ару - определение.
Зав'ин (фициб?) ук1у - определение.

Дибик1ну разбор ап1бан чешне.
Ук1у зав'ин к1ару дифар улуч1вура.

§ 19. Обращение

Ихь улхбариъ ухьу cap касдиз дих ап1руган,
дугъахъди улхруган, дугъан фикир
ктибтураиибдиина жалб ап1бан бадали, думу касдин
ччвур бисурхьа. Месела: Яда, Исмаил, уву ич хулаз
гъаз гъафундайва?

Шлихъди улхураш, шлихьинди илт1ик1наш,
гьадму кас улупру гафназ вая гафарин ибараииз

о б р а щ е н и е к1уру. Месела: Асли, къябак кайир
ишуз мигъитан кГуру предложениейиъ Асли к1уру
гаф обращение ву.

Аьдат вуди обращение ччвур падеждиъ айи,
существительное шулу: Мягъяммад, закур
кьюридра сивиз ук1 убшвуз гъягъюрхъа: саспиган
обращение существительноейин й и ш в ' и н
ишлетмиш ап1урайи прилагательное вуди шулу:
Хъебехъ узухъ, ужу р.

Гизафси обращение инсанарихьна илдицнайидар
шулу. Шиърариъ, поэзияйиъ жансуз шей'арихьна,
гьяйванатарихьна илдицнайи обращенйирра шулу.
Арабир обращениейихъ чаз тялукь вуйи жара
гафарра {эй, я, дусткас, ягъадаш, я бай, аман жан
ва гь. ж.) шуб мумкин ву.

Предложениейиъ обращение саб члендихъдира
грамматикайин аьлакьайиъ ади шулдар, гьаддиз
обращение предложениеиин я к1улин, я кьюбпи
дережайин член вуди шулдар. Обращениейихьна
предложениеиин членарихьан суалра дивуз шулдар.

Улхбаъ обращение дих ап1бан интона-
цияйиинди, хъа бик1баъ запятаяйиинди ва дих
ап1бан ишарайиинди жара anlypy.

Обращение предложениеиин к1улиъ ади
гъабшиш, дидихъ запятая вая дих ап1бан ишара
дивру: My рту з, биц1идариз лиг (Ш.Ш.). Я жан
дада! Дяви ккудубк1ну гьамус сумч1ур йист1ан
артухъ ву (Ш. Ш.).

Обращение предложениеиин к ь я л а ъ ади
гъабшиш, думу кьюбиб терефарихъандира
запятйириинди жара anlypy... Месела: Увузра,

Халумагъа, гъадгъвахъан улхуз аъгъю
дубхьнайиси вуки (Ш. Ш.).

83-пи илч1ихуб. Исихъ тувнайи шиир урхай. Дидиъ
обращенйир улупай.

Йиз дуст, ич бай, сагъул увуз, игитриз,
Лап гьарурин юк1вар гизаф шад гъап1у.
Увкан гъахьну намуслу бай аьхириз,
Табасаран халкьдин кьимат за гъапГу.

Рази гъахьну увкан му ихь гъуландар,
Уву дюрхну гьау гьякь вуйи фронтдиз.
Лап багьа ву ихь халкьариз яв гьунар,
Вафалу дуст, Советарин ватандиз.

Дагъдин аслан, фронтдин юк1в, ул уч1ру,
Ифи гъизмиш, к1вак паплар ка, хил рукьан.
Душмниз гъаних, халкь бадали гьунарлу,
Аьбдуллагь дуст, уву гъярдар ич к1ваълан.

(М.Ш.)

84-пи илч1ихуб. Исихъ тувнайи бендар дик1ай.
Обращенйириккан ц1арар ккадатай, дурарихъ лазим вуйи
препинанияйин ишарйир дивай.

Аьзиз дагълар гюзел дагълар йиз Ватан
Хил алдабгъай, ап1уразачвуз хаиш...

Жилир вуйиш, белки, игит шуй узкан,
Гьаз узу бабкан гъахьнийк1ан, вуди риш?

Рубас Рубас Йиз аьзиз нир
Туври тарами шид арсран,
Хиял ап1ин, гьаригъ йимиш,
Фу бадали узу инсан
Гъап1унвахъа яратмиш?

(Ш.Къ.)

85-пи илч1ихуб. Исихъ тувнайи гафар обращенйир вуди
миржиб предложение дюзмиш ап1инай ва ичв тетрадариъ
дик1ай.

Совхоз, жигьилар, гъуландар, бюлбюл, юлдшар,
дада, дуст, Дагъустан.

§ 20. Аьдатнан ва ктикьу предложенйир

Т а б ш у р у г ъ . Исихъайи предложенйириъ
подлежащйирна сказуемйир агай.

1. Ц1ирц1ари ликарикк 1. Чвлин й и г ъ а р
сес anlypa. улуркьну ва кьарнийир

мани у ь л к й и р и з гъи-
т1ирхну.

2. Чвлин йишв багахь 2. Аьхю мик1ари сес
шула. anlypa, гъавагъдин кюлер

тГурччвура, гъатху к1ажар
жилиина ахьра.

Гьаму предложенйирикан фундар аьдатнандар ва
фундар ктикьдар ву?

Ктикьу предложенйир швнуб аьдатнан
предложенйирикан арайиз дуфна?

Ктикьу предложенйирик кайи аьдатнан
предложенйирин арайиъ фицдар ишарйир дивна?

Предложенйираьдатнандар вактикьдар
шулу. Ктикьдар кьюб вая сабшвнуб аьдатнан
предложенйирикан арайиз дуфнайидариз к1уру.

Месела: Ахсрар ккиву, ва учу рякъюъ уч1вча.

86-пи илчЬгхуб.Шиир кибик1ай. Подлежащйирикканна
сказуемйириккан ц1арар ккадатай. Аьхиримжи бенднаъ
айи таредложенжирита схема дюзмиш ап1инай.

Ч е ш н е : Гьарубдик чан уйин кайи, сулу вари
хътирчуйи.

Жан бай, хъебехъ, аннамиш ап1ин йиз гаф,
Гъит думу вуз гъюру уьмриз даре ибшри!
Ватандиз хайир тув, душмниз мап1ан инсаф,
Гъит яв ччвур варидиз машгьур ибшри.

Ужуди аьгъю дарап1ди хасият,
Алахъу кас уьмрин дустди мидисан.
Уьмриъ бахтлу йихь! Anlypsa васият:
Дугъри юлдаш гъадагъуз шулдар йисан.

(П.Кь.)

87-пи илч1ихуб. Предложениир урхай. Ктикьу

предложенйир швнуб аьдатнан предложенйирикан арайиз
дуфнаш, йипай.

1. Гьясан гьяйвниинди гъягъюрайи, дугъан шей'ар
айи фургъунра кьяляхъ хъайи каравандихъди гъюрайи.
2. Ригъ алабхънайи, гьавара лалди вуйи. 3. Сабпи
ражари узу гьергунза, хъа узу дугъу гъагну. 4. Чубнар
рякъюри ад айи, хъа дурарин сесер ерхьурайи. 5. Акв
мялум гъабши, сиягьятчйир али йишвлан гъиришву.
6. Дугъаз хал адайи, уьл адайи, дугъаз мани anlpy ва
жан-юк1в anlpy кас адайи, амма дугъу дерд-гъам
зигдайи. 7. Я кючйириъ, я хулариъ адмийир имдайи -
вари гъулан исккан к1ак1нахъна уч духьнайи. (Т.М.).

Т а б ш у р у г ъ . Ктикьу предложениирик кайи аьдатнан
предложенйир чиб-чпик фици кит1раш ва фици жара
anlypain, фикир тувай.

§ 21. Союзар кайи ва союзар ктру ктикьу
предложенйир ва дурариъ дивру ишарйир

Кпикьу предложениейиъ айи аьдатнан
предложенйир чиб-чпик я сеснан нугъатниинди
ясан союзарин кюмекниинди кит1ру. Месела:
1. Гвач1ин дубхъна, ахсрар ккивра аскканди.
2. Кьюрд хъубкъра, амма гъавйир маниди ими.
БикГруган ктикьу предложениирик кайи аьдатнан
предложенйир чиб-чибхьан запятйириинди жара
anlypy.

88-пи илч1ихуб. Сифте союзар ктру, хъасин союзар кайи

ктикьу предложенйир кидик1ай. Илч1ихбан кьюбпи пайнак
кайи предложенйир членариз жара ап1инай.

I. Думу булагъ гьадмукьан биц1иб вуки, дид'ан яв
кьушмариз шид тувуз мумкин дар. Учуз душмандиз
ич жил тувуз ккундарчуз, гьаци ич шидра душмандиз
тувидарча. Бали юрт архаинди за гъап1у ва думу
гъюнариинади илипу. Дурар балик кучуз хъуркьдар,
хъа бай дурарин улихь гъвандиз дюзмиш гъаши.

(«Гъван бай» махъвраан.)

П. Уву бизар духьнаву, эрг'вал йивру вахт ву. Йигъар
лисун гъаши, луфар т1ирхну гъафи. Я узуз гъеебхьу
саб ч1уру хабар адар, я йиз кГул'ина гъафи саб бала-
кьаза адар.

(«Гьюлин гьяйван» махъвраан.)

89-пи илч1ихуб. Аьдатнан предложенйир ва, хъа, амма,
на,ра союзариинди чиб-чпик кит1ри, ктикьу предложенйир
дюзмиш ап1ури, дик1ай. Лазим гъюру ишарйир дивай.

Кьюрд улубкьу. Гьавйир аьхъю гъаши. Узу гализ
марччарихьна гъягъюраза. Уву дагъдиз гъарах.
Марччлихънар сикинди суфрайихъ деънайи. Марччари
ятгъиъ гъебццу ук1 ип1урайи. Гвач1ин шул. Ухьу ухди
гъудужвну марччар ккитархьа. ГьапДишвар гъабхьи.
Хъухърумарин сес ут1убччву. Марччаригъ жанавар
гъябхьу.

90-пи илч1ихуб. Шиърин кьат1 кибик1ай. Учву ишарйир
дюзди дивнуш, ахтармиш ап1инай.

Гъайгъусузар улдудугри ихь рякълан:
К1улиъ т1ауз гьапГраза к1аж ярхлаан
Ватандашар гъягъюрадар йиз к1ваълан,
К1ваз ккунибси кефнаъ а йип дустариз.

Юк1в адруриз дюн'я, уьмур ву фана
Нянат алди дукЬну ккундар саб вахтна.
Багъри Ватан уьбхру касдин вахт дуфна,
Азадвалин женгнаъ а йип дустариз.

Читин вахтна игитур аьжуз даршул,
Бахтлу хьпу илт1ибк1ур дугъан к1ул.
Саб дарш саб йигъ мургужвуваз кьисмат шул,
Зурба гьациб кефнаъ а йип дустариз.

(ЕМ.)

91-пи илчГихуб. Предложенйир урхай. Ва, ра, хъа, амма
союзари наан саб жинснан членар ва наан аьдатнан
предложенйир чиб-чпик кит1раш, йипай.

1. Абйир-бабар ва урхурайидар мектебдин зализ уч
гъаши. Директори собрание ачмиш гъап1у, ва вари
ккебехъну деу. 2. Хябяхъ дубхьнашра, ч1ат акуди ими.
Йигънура, йишвнура пограничникари ихь сяргьятар
мюгькамди уьрхюра. 3. Йиз рякъ жикъиб, хъа гъагъиб
гъабхьнийи. Мурсал ч1атна удуч1вна, хъа Мурад хулаъ
ими. 4. Дашдемирин аба кьабир, амма сагъур вуйи.
5. Гьавйир амсиди ву, амма мархь убгъурадар.

92-пи илч1ихуб. Предложенйир кидик1ай ва лазим вуйи
ишарйир дивай. Кьюб предложение членариз жара ап1инай.

1. Кючйириъ каскьан имдайи гьаз гъапиш муч1у
дубхьнайи. 2. Яркур гьадмукьан гъалинуб вуйики
жил'ина ригъдин нураркьан хъуркьдайи. 3. Мурад
халуйиз бипДидарихъ хъергуз ккун гъабши хъа дурар
рякъру йишвариъра имдарди гъудургу (Къ!*.) 4.
Хьадан вахт ву вари игниъ а ялгъуз Ханум ляхниъ
адар. 5. Люкьру гагь хлинццар гьат1арццуйи гагь диди
чан к1ул гъарзлан исина эбхуйи (АЖ.) 6. Узу лап ужуди
гъахьунза хъа учву фици гъахьунчва? 7. Хъютли хиф
гъванариина ипну хъа къяркъри думу жил'ина
абхъайиз дибисну ярквраз гъит1ибхну. (Къ. М.)
8. Хябяхъ шулу амма Паша уьл ип1узкьан хулаз
гъюрдар. (М. Ш.)

93-пи илч1ихуб. Исихъ тувнайи аьдатнан предложенйир
ктикьдариз илт1ик1ай ва лазим вуйи ишарйир диври, дурар
ичв тетрадариъ дик1ай.

I. Ва союз кади: 1. Мик1лу сес агЛурайи. Гьюл
т1убччвурайи. 2. Кючейиан сес гъабши. Баб унч1вихъна
гъушу. 3. Кьавлари мукьам ккебгъу. Жамрар рякъюъ
уч1ву.

II. Хъа союз кади: 1. Узуз тарих ккундузуз.
Аьрифдиз литература ккунду. 2. Трактористари трактор
хъап1райи. Тумчийи тум алабхьурайи.

III. Амма союз кади: 1. Чиг кивнайи. Жилар кьяши
духьнадайи. 2. Шубуд йигъан гъушча. Чюл
ккудубкГурадайи. 3. Сулейман хюрчаз гъушу. Хюрч
гъабхьдар.

§ 22. Диш улхуб ва дидиъ дивру ишарйир

Сар касди гъапи гафар тмунури гьич саб жюре
дигиш'вал адарди тувбаз д и ш у л х у б к1уру.
Месела: Аълисултну баярихъан гъерху: «Ичв
электростанция наанси а?»

Диш улхуб кавычкиириз гъадабгъуру ва аьхю
гьярфниинди ккебгъну бик1уру. Авторин гафар
улихь гъюрайиган, дурарин кьяляхъ кьюб точка
дивру. Месела: Колхоздин председатели гъерху:
«Вари рази вуйин?»

Диш улхбан кьяляхъ авторин гафар гъюруган,
дурар гьарган биц1и гьярфниинди ккергъну
дикГуру.

Т а б ш у р у г ъ . Предложенйир урхай ва суалариз жаваб
тувай.

1. Узу бабаз гьар йигъан 1. Узу бабаз гьар
к1уйза: «Жан баб, гъач йигъан, жан баб, гъач
ярквраз гъягъюдахьа!» ярквраз гъягъюдахьа,

2. «Гъучагъ вува, аьх к1ури шуйза.
ап1увал хъавухъ, 2. Бабу, йиз гъучагъ
удукьувалра шулвухъ», - вува, аьх ап1увал хъавухъ,
к1ури, бабу йиз тяриф удукьувалра шулвухъ
ап1уйи. к1ури, тяриф ап1ури

шуйи.

1. Жара дап1найидар шлин гафар ву?
2. Фуну предложенйириъ думу гафар дигиш дарап1ди

ва фуну предложенйириъ дигиш дап1ну тувна?

3. Балин ва бабан гафар ухьухьна рукьуз кюмек
ап1урайи гафар фундар ву?

Авторин гафар Диш улхуб

1.Аьлисултну баяри- «Ичв электростанция
хьан гьерху: наанси а?»

2. Аьхирра баярин «Мукьан ужуди
багахьнаси душну дугъу инсанарин юк1вар шад
(Шингъру) гьерху: ап1урайи игитар фужар

ву?»
94-пи илч1ихуб. Сесниинди диш улхуб жара ап1ури,

предложенйир урхай. Диш улхуб жара ап1бан бадали
дивнайи ишарйир улупай.

1. Девриш дугъахъди улхуз хъюгъю: «Уву гьап1рава,
биц1ир, йиз аьрабайиз рякъ тувуз ккадарива?»

2. Бит1 гъябкъюбси чиркквари гьарйир гъап1у:
«Кюмек ап1инай, кюмек апГинай!»

3. «Узу ич хул аз хьади гъарах!» - т1алаб гъап1у бали.
4. «Узу гьязур вуза», - гъапну девришди.
5. «Узу зазаригъ вердиш вуза, - гъапну

Гъют1рахьми. - Инжиквал адарзуз».

Т а б ш у р у г ъ . Зиихъ тувнайи предложенйирин
схемйир дюзмиш ап1инай. Диш вуйи улхуб кавычкйириз
гъадабгъай, лазим вуйи ишарйир дивай. Авторин гафар
лепе ц1арниинди, диш улхуб диш ц1арниинди улупай.

95-пи илч1ихуб. Предложенйир урхай, хъасин кидик1ай.
Диш улхуб, нДарар ккадатну, жара ап1инай.

1. «Хил алдабгъ, бабкан дубхьну йисра дариз», -
к1уру ччилу. 2. «Дийигъай, чвйир, дийигъай!» - ч1игъ
anlypy маймни. 3. «Гъавум, узу мюгьтал вуза: уву

хьадну гъилихнийва?» - к1уру дидиз зимзру. 4. «Агь,
уву, уьж! Агь, язид!» - мушв'ин кьасабри Мурадлиз
тягьнийир йивуру. 5. Дугъу, гъагъиди за духьну, гъапи:
«Узухыга Мусакайиз дих ап1инай». (С.Аъ.) 6. «Учу
ляхнихъан хътакуз ккадарча», - гъапи баяри. (М.Ш.)

К1ваин уьбхяй

1. Диш улхуб хабар тувбан предложение вуди
гъабшиш, дидин кьяляхъ запятаяна тире дивру
(« », — ...).

2. Эгер диш улхуб гьерхбан вая дих ап1бан
предложение вуди гъабшиш, дидин кьяляхъ дуфну
ккуни ишарана тире дивру. (« ! - . . . ) (« ? -

96-пи илч1ихуб. Предложенйир кидик1ай. Лазим вуйи
ишарйир диври, диш улхуб авторин гафарихьан жара
ап1инай.

1. Мялимди гьерху Хулаз фициб табшуругъ тувна,
баяр.

2. Сабири жаваб туву Хулаз миржибпи параграф ва
хьуцДурна юкьубпи илч1ихуб тувна.

3. Узуз даре пуз ккундузуз гъапи урхурайири
сирайихъан за шули.

4. Юлдшар, архаин йихьай! Хил за дап1ну гъапи
Сулейманди.

5. Кьарнийир т1ирхура шад гъаши бипДир.
6. Уву наънан вува, юлдаш гьерху председатели

жигьилихьан.

97-пи илч1ихуб. Исихъ тувнайи предложенйир, авторин
гафар хъаъри, диш улхбаз илт1ик1ай.

Ч е ш н е : Мирзагъа ужур ученик ву. «Мирзагъа
ужур ученик ву», - гъапи мектебдин директори.

1. Гъулан малар сивиз хъаъна. 2. Мектебдин бистниъ
урхурайидари гизаф зегьмет зигура. 3. Ярхлаъ акв
мялум шула. 4. Селимат гъулан мектебдин юкьубпи
классдиъ урхура. 5. Дугъан ччвур Бейдуллагь ву.
6. Сунайи сабпи сортнан халачи гъубхну. 7. Тукандиз
тетрадар гъахну. 8. Русланди вичар адат1ура.
9. Дарсариъ учу урхури, бик1ури шулча.

1. Диш улхуб фтиз к1уру?
2. Бик1руган диш улхуб фици жара anlypy?
3. Авторин гафар фундариз к1уру?
4. Авторин гафар диш вуйи улхбан улихь хьайиган

ва кьяляхъ хъайиган дивру ишарйирикан кидибтай.

§ 23. Диалог ва дидиъ тире

Кьюрин ва кьюрилан артухъ инсанарин улхбаз
д и а л о г к1уру. Диалог дюзмиш шулайи
суаларизна жавабариз р е п л и к й и р кГуру.

Бик1баъ сюгьбатнаъ иштирак шулайи гьарсарин
улхуб аьхю гьярфниинди ва ц1ийи ц1арнаан, улихь
тире дивну, ккебгъру.

Месела: Сад йигъан гъуланжакъв ярквраз т1ибхури
шулу. Рякъди гъягъюрайи нежбри дидхъан гъерхру:

- Я жакъв, ягъур ибшри, наана гъябгъюрава?

- Ярквраз гъябгъюраза, халу, - жаваб туеру
жакьвли.

- Ярквраз гъап1уз гъябгъюрава, жакъв?
- Т1улариз гъябгъюраза, нежбер халу.
- Т1улар гъаз вуяв?
- Хал ап1уз, вуйиз.
- Хал danlny гъаз вуяв?
- Швушв хуз, хал ккебгъуз.

(Халкь.)

98 -пи илч1ихуб. Лазим вуйиси препинанияйин ишарйир
диври, текст бик1ай.

Бална Гьябал к1уру кьюр дуст Дербент шагьриз
гъягъюз рякъюъ уч1вну. Саб кьадар рякъ гъягъбалан
кьяляхъ мурари сари-сарихьан гьерхру. Ухьу
гъягъюрахьа. Хъа душваъ улхру ч1ал ихьуб дар - тюрк
ч1ал ву. Ухьуз думу ч1ал аьгъяйинхъа.

Щибди аьгъязуз к1уру санури.
Гьаган улхаган к1уру тмунури.
Мен мен мен к1уру Гьябали
Мен фу к1уру гаф ву
«Мен» узу к1уру гаф ву к1ур.
Дициб бипДи ч1ал узузра аьгъязуз к1уру тмуну

юлдши.
Гьаган увуз фу аьгъяш улупа.
Узуз «Кеф уьчюн» к1уру гаф аьгъязуз.
«Кеф уьчюн» узузра аьгъдаринхъа. Думу лап ихь

ч1ал вуки.
Дар думу тюрк ч1ал ву. Ич гъуншдикан

гъеебхьунзуз.

99-пи илч1ихуб. Яв гъвалахъ партайихъ деънаиирихъди
диалог дюзмиш апТин ва бик1.

Вари ккудушдар текрар ап1баз вуйи илч1ихбар

100-пи илч1ихуб. Аьхириъ лазим вуйи ишарйир диври,
текст кибикГай. КГулин ва кьюбпи дережаиин членариккан
ц1арар ккадатай.

Гьясан ч1атна удуч1ву. Ригъ али йигъ вуйи. Гъулан
кючйириъ фужк1а рякъюрадайи. Мани дубхьнайи
марччар гьарарикк сикинди дахьнайи. Дурарин багахь
к1арарра хьайи. Амма дурар кми-кмиди саб дупну
гъудужвну, рижвар за дап1ну, минди-тинди жаргъуз
хъюгъюйи.

Гьясназра мани гъабши. Дугъаз чан юлдшар
кьаст1анси чахьан гьергнайиси рякъюрайи.

(Ш. Къ.)

101-пи илч1ихуб. Шиклиз дикъатниинди лигай. Учвуз
фу рябкъюраш, кидибтай. Хулаъ «Ярквраъ экскурсия»
ччвур али ихтилат бик!ай.



102-пи илч1ихуб. Ихтилат урхай. Предложенйириз
характеристика тувай. (Думу аьдатнануб, даршиш кпикьуб
вуйин; хабар тувбануб, гьерхбануб вая дих ап1бануб вуйин;
ккат1абццуб дарш ккат1ат1абццуб вуйин?) Диш улхуб аш,
улупай.

ПЮСТАХАНУМДИН ИГИТВАЛ

Мидкан учуз азербайжан риш Пюстаханум
Мамедовайи Артекдиъ ихтилат гъап1нийи.

Саб ражну майдандиз яд кас адахъу. Дугъу наан-
вуш чан палтар гъяч1яргънийи. «Рякъру гьялариан,
з а з а р и г ъ я н гъюдуч1вну», - фикир гъап1у
Пюстаханумди. Хъасин дикъатниинди гъилигу ва
гъавриъ гъаши: яд, лап яд ад ми дуфна. Яд кас шуран
багахьна гъафи ва рубна мурсул хьадарин увухь к1ури,
гьерху, Пюстаханумди гьамус хурза к1ури жаваб туву
ва хулаз гъажаргъу. Хулаъ аьхю абана аьхю бабт1ан
адайи. Гьигьлан духьнайи шуру гъапи: «Ккудубк1, аба,
заставайиина гьяракат ап1ин! Майдандиина яд кас
дуфна. Узу думу дерккурза». Пюстаханумдин мухриин
«Гьюкуматдин сяргьятар уьрхбаъ тафавутлу хьпаз»
к1уру медаль ал.

Читин г а ф а р : Артек, застава, сяргъят, яд кас.

103-пи илч1ихуб. Гьаму ккат1ат1арццу предложенйир,
дополненйир, определенйир ва обстоятельствйир гъяъри,
ккат1арццай.

Ахсрар ккивра. Малар адаура. Ху хъебгра. Гъюр

гьебгра. Ккуккум рабхура. Луф т1ибхура. Хялар дуфна.
Йиф убгъура.Москва улхура.

Урхурайидарин аьгъювалар ахтармиш ап1бан
бадали суалар

1. Предложение фтиз к1уру? Дидин аьхириъ фицдар
ишарйир дивру?

2. Хабар тувбан предложение фицибдиз к1уру?
3. Дих ап1бан предложение фицибдиз к1уру?
4. Гьерхбан предложение фицибдиз к1уру?
5. Подлежащее фтиз к1уру? Диш дополнение фтиз

к1уру?
6. Сказуемое фтиз к1уру?
7. Фицдар членариз к1улиндар ва фицдариз кьюбпи

дережайиндар к1уру?
8. Определение фтиз к1уру?
9. Дополнение фтиз к1уру?
10. Обстоятельство фтиз к1уру?
1 1 . Ккат1арццу предложенйир фицдариз ва

ккат1ат1арццдар фицдариз к1уру?
12. Кпикьу предложение фицибдиз к1уру? Дидик

кайи аьдатнан предложенйир чиб-чпик фици кит1ру?
13. Диш улхуб фтиз к1уру? Диш улхбаъ фицдар

ишарйир дивру?
14. Аьдатнан предложение фицибдиз к1уру?
15. Саб жинснан членар кайи предложенйир

фицдариз к1уру?
16. Обращение фтиз к1уру? Дидиъ фицдар ишарйир

дивру?
17. Диалог фтиз к1уру? Дидиъ фицдар ишарйир

дивру?

64



ФОНЕТИКА, ГРАФИКА ВА ОРФОГРАФИЯ

§ 24. Ккергъбан классариъ сесерин
ва гьярфарин гьякьнаан аьгъю гъап1дар

текрар ап1уб

104-пи илч1ихуб. Р. Гьямзатовдин «Бабан ч1ал» к1уру
шиир дикъатниинди урхай. Жара существительнйир
гъядягъюри, кидик1ай. Гьар гафнаъ швнуб сес аш йипай,
ва дурариин ударение дивай.

Бабкан гъахьунзу узу тик дагълариъ,
Душваъ гъяр'ан зарбди жабгъурайи нир.
Йиз кьяб'ин бабу, ипну чан к1ул мухриъ,
Авар чГалниинди кГуйзуз мяълийир.

К1ваинра илмишул, мумкин ву, дугъан,
Узу йиз уларлан нивгъар рузури,
«Дада» к1уру гаф вуди сифте варт1ан
Гъапи йигъ гъахи авар ч1алниинди.

Адашди ктитури шуйзуз махъвар,
Дицдар сарун сариканра гъерхьундарзуз.
Даршул дицдар уччвудар, сюгьюрлудар -
Дурар бабан ч1алниинди ктитуйзуз.

БипДиган узуз мяълийир ва махъвар
К1ури гъаши йиз бабан ч1ал ккундузуз.
Амма, варидарикан дап1ну дустар,
Ярхла йишвар жара ч1алну улупзуз.

My ч1алну узуз йиз ватан улупну,
Думу таниш дару йишв айиб дар гьич.
Ва узу, дагълуйин бали, лап к1ваан
К1ураза: гьадмура ву йиз ч1ал бабан.

105-пи илчГихуб. Гафар ерхьури урхай.

Хал, кал, мал, лал, зал, шал, ч1вал, цал, гал.

Гьаму гафарин варидин мяна сабсиб вуйинхъа?

Гафар ичв тетрадариз кидик1руган, дурарин мяна
дигиш ап1урайи гьярфариккан ц1арар ккадатай.

106-пи илч1ихуб. 1. Исихъ тувнайи гафар урхай. Гьарсаб
гафназ ц1ийи мяна туврайи ачухъ сеснан гьярфар улупай.

Хал, хил, хюл, хул; гал, гил, Гюл; фал, фил; к1арар,
к1ирар, к1урар; халар, хилар, хюлар, хялар, хулар.

2. Учвура, гъидирчнайи гьярфар гъяъри, исихъ тувнайи
гафарикан нДийи мянайин гафар дюзмиш ап1инай ва гъяу
гьярфариккан щарар ккадатай.

К1...р, к1...р, к1...р; н...р, н...р, н...р; Хали...,
Хали..., Хали...; ш...р, ш...р, ш...р.

107-пи илч1ихуб. Предложенйир кидик1ай. Жара
дап1найи гафарин мяна дигиш ап1урайи ачухъ сеснан
гьярфариккан саб ц1ар, ачухъ дару сеснан гьярфариккан
кьюб ц1ар ккадатай.

1. Халид ва Халил лап улдукьу дустар вуйи.
2. Халилиз Хамиса, хъа Халидриз Халиса к1уру чйир
айи. 3. Эгер у вуз яв палат марцциди гъубзну ккундуш,

ляхнихъ хъайи вахтна халат алабхь. 4. Варта хара
чанта гъадабгъну базариз гъягъюрайи. 5. Серт1ларна
ЗертГлар гъунши гъулар вуйи. 6. Серт1ларин саб пай
Сегьлик к1уру гъулаз удуч1вну гъушнушра, саб кьадар
хизанар душваъ хъана ими. 7. Амма ЗертГлар вари
Огни шагьриз кюч гъахьну. 8. Жавад ухдитГан, жасад
зяиф дубхьну, аьхниъ ахъна. 9. Айбикайи, хялар кьабул
ап1бан бадали, хулар гьязур апГурайи.

§ 25. Фонетикайин гьякьнаан уьмуми
мялумат

Ч1алнан сесерикан улхру илимдиз ф о н е т и к а
к1уру.

Ч1алнан сесер улхбан гьендемарин кюмекниинди
арайиз гъюру.

Улхбан гьендемар - гъурдлар, кьаркьар, дюд,
ушвнин ва хъюхъярин бушлугъар, мелз, спар ва
к1вант1ар ву.

Улхбан гьендемар

1. Дюд. 2. К1алхан. 3. Ушвнин
бушлугъ. 4. К1вант1ар. 5. Сил-бар.
6. Мелзнан к1ак1. 8. Мелз-нан кьаб.
9. Ушвнин гъваан к1ак1. 10. Ушвнин
гъюдли гъваъ. 11. Ушвнин ижми
гъваъ. 12. Хъюхънин бушлугъ.

Гьарсариз аьгъяди ккунду: улхруган гьава
гъурдлариан ч1атинди адап1урхьа. Думу
кьаркьриъди дюдниъ убч1вру. Дюдниъ сес арайиз
хуру назук пердйир (гажар) а, дурарик ч1атинди
удубч1вурайи гьава кубк1ган, дурар гук1ни шулу
ва сесер арайиз гъюру.

Ч1алнан сесер арайиз гъюбаъ мелзнан,
к1вант1арин ва силбарин вазифа лапра аьхюб ву.

Т а б ш у р у г ъ .

1. К1вант1ар уьлч1юкьну ча, май, хил, халу, саб гафар
пуз чалишмиш йихьай. Гъабхьнийин учвхьан?

2. Гьамус гьадму гафар мелзнан ва силбарин
иштираквал адарди йипай. Пуз шули айин?

3. Hyp, маъ, гьяят - к1уру гафар хъюхънин ппулар
дюч1юркьну пуз чалишмиш йихьай. Учву фу гьисс
гъапГунчва?

108- пи илч1ихуб. Гьаму гафар сес хъади урхай. Гьарсаб
гафнак кайи улхбан сесер швнуб вуш, йипай. Дурар фицдар
гьендемарин кюмекниинди арайиз гыора?

Нагъма, Ч1вурдаф, селлер, илим, ургъ'ар, Мажвгул,
сиф, бай, Эмна, кьамкь, жакьв, швеъ, зав.

Сесер арайиз хурайи пердйир дизигну к1урайи
вахтна, дурар зарбди гук1ни шулу ва сес зил шулу
(зурна, далдабу, ваз), хъа пердйир буш гъап1у
вахтна дурарин гук1нишин зяиф шулу ва сес лал
шулу. (Шаф, пул, Цалак).

109- пи илч1ихуб. Исихъ тувнайи т1алабар урхай. Дурар
тамам ап1уб гьаз чарасуз вуш, фикир тувай.

1. Гьялак дарди улхай ва урхай.
2. Гафар к1уруган, гьарсаб гаф ва гафарик кайи

гьарсаб сес дабтГну йипай. Гафар хът1юкьюри вердиш
махьанай.

3. Гафарин арайиъ лазим гъюру йишвариин энгел
хьуз дубгъай.

4. Сесерикан гафар дюзмиш ап1руган, сеснан
нугъатариз фикир тувай. Диди хъпехъурайир гафнан
мянайин гъавриъ хьуз кюмек дап1ну ккунду.

5. Ударение ва логикайин ударение дюзди дивуз
к1ваълан магьап1анай. Ч1алнаъ дурарин эгьемиятра
аьхюб ву.

110-пи илчГихуб. П. Ершовдин «Гъузгъун дайча»
махъвраан гъадабгънайи гьаму кьат1 адахъну урхай.
Урхруган, учву зиихъ тувнайи т1алабар тамам anlypam,
фикриз гъадабгъай.

...Йишв гъафи. Гьудубч1ву ваз...
ХутГлиъ гъилицу Иван,
Вари уьбхюри уликк.
Хъасин деу саб гьарикк
Уьлиз йивури кьапДар,
Гьисаб ап1ури хядар...
Сабпну гьацГкьялаъ йишван
«Гьи-гьи!» Гъарабгу гьяйван...
Дишла гъедергу Иван,
ХутГпиз гъилигу хилккан -
Чардиъ йифси лизи хвар,

Эрхну гъизилин кушар,
Либцура, фурсар кади,
Чар ч1абк1ури ликари
«Эгье-гьей, угъри, яваш,
Аьхир улупва яв маш...
Аьлхъюри айна уч'ин?
Элеарза яв кьял'ин, -
К1ури гъушнийи Иван
Ихтиятди чардигъян
Ва, рижв дибисну гьяйвнин,
Улурсу дидин кьял'ин,
Деу, хилиъ бисну рижв,
Кьяляхъинди улихьишв.

§ 26. Ачухъ ва ачухъ дару сесер арайиз гъюб

Табшуругъ I. Гафар урхай. Дурарин мяна дигиш
шулайивал фит'ан ву?

1. Нар, нир, нур. 2. Камал, камах, дамах, чамах.
3. Гъван, гъян, гъюн. 4. Гъул, гъуш, гъун, гъуз.
5. Зав, заз, зах, загъ.

И. Гьаму гафар тетрадариз кидик1ну, ачухъ сеснан
гьярфариккан саб ц1ар, ачухъ дару сеснан гьярфариккан
кьюб ц1ар ккадатай.

III. Исихъ тувнайи гьярфарикан сабан ачухъ сеснандар,
хъа ачухъ дару сеснандар йипай: гь, б, а, у, с, аь, т, уь, з,
ы, хъ, л, и, ч.

Фуну сесер ушвниан адаъруган гьава ч1атинди
ачухъди удубч1вуру, фуну сесер адаъруган,
мелзнан, силбарин, к1вант1арин терефнаан
манигъвал арайиз гъюру?

Чиб арайиз гъюбаъ ачухъ сесер ачухъ дару
сесерихьан фит'инди жара шулаш, йипай.

Ачухъ сесер арайиз гъюруган, яна ушвниан
адаъруган, улхбан гьендемарин терефнаан саб
жюрейин манигъвал арайиз гъюрдар. Дурар марцци
дихнакан арайиз дуфнайидар ву (а, у, уь, аъ, о
ва ж.).

111-пи илч1ихуб. Макьала, гъидирчнайи ачухъ сеснан
гьярфар гъяъри, кибик1ай. Дидин мянайиз фикир тувай.

Биц1ир...хьан адмийирин к...мек дарди улхуз аьгъю
ап1...з шулинхъа?

Ваъ, думу саб в...хтнара удукьру л...хин дар.
Ил...мдиз биц1идар ч1урдин гь. . .йванатари:

жан...врари, гъафл...нари, маймн...ри, шве...ри, ва
гьятта марччл...ра д...рхну аьгъя. Ва думу адм...йир -
гь...йванатари инсан...рин ч1ални...ди ваъ, хъа учв
гъ...рхю гьяйван...тдин ч1...лниинди улхури гъахьну:
ж...наварси рабг...ри, маймниси ч1в...т1ар ап1ури,
м...рччси рябх...ри. Аьхю зегьметнииндит1ан хъ...син
дур...риз адмиси улхуз ул...пуз шули гъабхь...идар.

Димели адми бабк...н шлуг...нт1ан улхуз шлур вуди
х ъ и р ш д а р . Думу удукь...вал адмий...рин гьар
йигъ...ндин к1ваант1ан вуйи кюм...книинди арайиз
гъюру.

112-пи илч1ихуб. Учвуз аьгъю Дагъустандин шагьрарин
ччвурар дик1ай ва ачухъ сеснан гьярфариккан ц1арар
ккадатай.

113-пи илч1ихуб. Ачухъ сеснан гьярфариинди
ккергърайи гафар фундар вуш, йипай.

Гъушт1ил, Ярагъ, Вечрикк, Рубас, Афна, сяаьт,

аьраба, кашу, Айханум, Мягьямад, Урзигъ, Шефи,

Ибрагьим, Абумуслим, Хив, ахсрар, Яряли, Зюгьре,

арх, У луз.

114-пи илч1ихуб. Сифте урус ч1алнаъ ишлетмиш ап1ури,
табасаран ч1алнаъ ишлетмиш дарап1ру, хъа табасаран
ч1алнаъ ишлетмиш ап1ури, урус ч1алнаъ ишлетмиш
дарап1ру ачухъ сесер кайи гафар гъядягъюри, кьюб
дуниъди дик1ай.

Ризван мектебдиъ «отлично» кьиматариз урхру
ученик вуйи. Уьсманра дугъан кьяляхъ гъуздайи.
Ризванди фотокружокдиъ гьязур гъап1у шиклар Аьдил
мялимдиз гизаф кьабул гъахьниии ва думу шикларин
выставка мектебдиъ ачмиш агЛуб тек лиф дивнийи.
Выходной йигъан Уьмарна Аьйнара мурариз кюмекназ
гъафнийи ва шиклар керхру йишв гьязур гъагЛнийи.

Урхурайидариз шикларик варит1ан «Ич мектебдиъ
ёлка» ва «Аьраба ва машин» к1уру шиклар кьабул
г ъ а х ь н и и и . Сяаьт сабдиъ выставка гьязур
агЛурайидарин багахьна мектебдин директорра адахъу.
Дюз гъапиш, баяриз му чпин сирикан саризра аьгъяди
ккундайи, амма гьап1дивахъа, директорихьан жин ап1уз
шлуб фук1ара ад ар.

Ачухъ дару сесер улхбан гьендемарин терефнаан
саб фициб-вуш манигъвал ади арайиз гъюру (б, в,
д, т, з, ш, с ва ж ] .

Гьаци хьпаз дилигну садар ачухъ дару сесер
дихнаканна фишфишнакан арайиз гъюру (б, в, ж,
з, хъ, къ ва гь. ж.); тмундар марцци фишфишнакан
арайиз гъюру (п, ф, с, ч, к1, гь ва гь. ж.).

115-пи илч1ихуб. Шубуб-юкьуб ражну д-т, г-к, в-ф,
гъ-гь, хъ-хь, ж-ш сесер ачухъди адахъну йипай. Дурар
улхбан фуну гьендемарин кюмекниинди арайиз гъюраш,
йипай.

116-пи илч1ихуб. Гьаму шиклиз ва табиаьтдин гьялариз
лигури «Гъизилин чвул» к1уру хулан сочинение бик1ай.

117-пи илч1ихуб. Шиир адахъну урхай. Жара дап1найи
гафарик швнуб ачухъ ва швнуб ачухъ дару сесер каш,
йипай.

К1ваз гъапиза: «Сабур ап1ин, йиз аьзиз,
Гьялак мабхьан, шулва хабарсуз бизар.
Ухшар вуди къефсиъ абхъу тек ничхриз
Ебгурава мухриъ йивури хлинццар.

Гъапну юк1ву узуз сабпну пашманди:
«Азад ап1ин шулуш ижми къефсиан.
Белки, айк1ан гъи дюн'яйиъ гьудрубк1ди
Ялав анжагъ ут1убччвурай йиз айт1ан.

Инсанарин арайиъ ерц1уз мирккар,
Белки, уьмриз ц1ибт1ан ккунди имдайк1ан,
Белки, ккунди айк1ан узкан саб удар,
Деебт узу, гъит гьадмукьан хьуз узкан...

(П. А.)

118-пи илч1ихуб. Исихъ тувнайи предложенйир учвхьан
шлубкьан чкиди урхури, швнуб ражну дюзди пуз
удукьуруш, фикир тувай.

1. Дярч1вгъярин гъюлягъ лизи рижв хъайи iilapy
лич1.

2. Мухан хюйин хьуб хинк1.
3. Хумаъ хьуб хук1у.
4. Халгъарин гъулаъ хьур кавха.

Сарун ихь халкьдин фицдар чки-чкиди к1уру келимйир
аьгъячвуз?

§ 27. Сесер ва гьярфар

119-пи илч1ихуб. Тувнайи гафар сифте ачухъди адахъну

урхай, хъа тетрадариз кидик1ай. Ухьуз рякъюрайи гафар
фиткан арайиз дуфна?

балугъчи
габан
аьмлюхъ
халкь
уьлке
орден

силисчи
фягьла
жюнерг
муштулугъ
шагьид
Дербент

Суварат
астакан
бегьли
аьраба
уьрдег
Шагьзада

Улхруган гафар арайиз хурайи сесер бик1баъ
гьярфариинди улупурхьа. Гьаци вуйиган, сесер
ушвниан адаурхьа ва ихь ибариз ерхьуру. Гьярфар
дик1урхьа ва дурар ухьуз рякъюрхьуз.

Амма, къайд ап1уб лазим вуки, гьарвахтна ухьу
фици улхураш, гьаци бик1урира шулдархьа.
Месела: урхуб, рахуб бирхубстар гафар дигиш
ап1руган аьхириъ айи -«б» «п»-си урхурхьа, (урхпу,
рахпу, бирхпу), амма бик1руган «б»-йиинди
бик1уру.

120-пи илч1ихуб. Предложенйириъ жара дап1найи гафар
кидик1ай. Дурар саб формайиан жара формайиз
илт1ик1руган, фицдар дигиш'валар гъахьнуш, йипай.

1. Келемдин штилар ухдит1ан кудуч1вну, амма
памадрин штилар ктуч1вуз кьан aniypa. 2. Йиз муре л ар
явдарт1ан лизидар вуйи. Лизистар гъюдюхнийиш,
явдарра уччву рангнандар шуйи. 3. Сивинкюлин гьарар
чиб-чпихъди гьюжатнаъ айиси рякъюйи. К1аж
алдабхьру вахт ухдит1ан дуфнашра, дурари мегьел
дучурхнайи гъатхустар к1ажар уьрхюрайи. 4. Ярхла

Оренбург чюллериъ, ригъ бисбаз лигбан бадали, йишв
тешки л гъап1нийи. 5. Палтар дирхбу бабан тГубарикан
урхъар кадахьна, хъа ухьуз дугъан кьадри адархьуз.
6. Яв вари фикир урхбаз сарф ап1ин, аьзиз хтул!

Ихь ч1алнаъ кьюб сеснан йишв'ин саб гьярф (г,
ж, з, уь) ва саб сеснан йишв'ин кьюб гьярф
ишлетмиш ап1барра алахьуру (аь-я, уь-ю).

М е с е л а : 1. гаргар (рабхру) - гаргар (мягьсул)
жилар (инсанар) - жилар (мулкар)
сив (хифран) - сив (дагъ)
зимз (гьяшарат) - зимз (йимишдин гьар)

2. Уълке, уърдег, амма Уьсман, уъмур
вая аъраба мярхяр; уьрушин гъюб.

121-пи илч1ихуб. Предложениир кидик1ай. Жара
дап1найи гафариъ айи я, ю гьярфари фицдар сесерин йишв
бисураш, улупай.

1. Аюбризна Саядриз гагайи сат1ланди мярхяр
гъадагънийи. 2. Юнус, юрккагъ дюбгъну, ярквраан
гак1влар хьадарди кьяляхъ гъафну. 3. Адмийири гъюр
ягъурсузуб вуди гьисаб anlypy. 4. Асият хала Ягь'я
халуйин хпир ву. 5. Хябяхъ шули туристар Ая-Махи
к1уру гъулаз ктахъу. 6. Табасарандиъ яркур адру
йишвар тек-бирра рякъюб мумкин дар.

122-пи илч1ихуб. Исихъ тувнайи гафар гъяъри,
предложениир дюзмиш ап1инай ва ичв тетрадариъ дик1ай.

Кьюб сеснан йишв'ин ишлетмиш ап1урайи ачухъ сеснан
гьярфариккан дДарар ккадатай.

Ягъдигъ, Юргъа, Марият, уюгъ, Гюллер, яшар,
аьзият, Минаят, уьмур, заз.

Зиихъ тувнайи мисалариан рябкъюрайиганси,
гьарубди кьюб сеснан йишв бисурайи гьярфар
ухьузра ахьуз. Дурар я (й + я), ю (й+у), е (й+э)
ва урус чГалнаан дуфнайи ё (й+о).

Месела: ягъурлу (йагъурлу), юргъа (йургъа),
ергуб (йэргуб), щётка (щиотка) вая ёлка (полка).

Къайд. Чак кьюб сес кайи ё гьярф ухьу анжагъ урус
чГалнаан гъадагънайи гафариът1ан ишлетмиш ап1дархьа.

Кьюб сес кайи е, ё, я, ю гьярфар чпин асул
мянайин йишв'ин дик1руган, гафнан к1улиъ ва
ачухъ сеснан гьярфнан кьяляхъ ишлетмиш aniypy.

Месела: ягълухъ, юрт, баяр, Европа, ери, ёлка.
Ухьуз саб сес кьюб гьярфниинди улупбан

дюшюшарра гизаф ахьуз. Саб сеснан йишв'ин кьюб
гьярф гизафси гафарин мяна дигиш ап1руган,
ишлетмиш aniypy.

Месела: чил-ччил, марц —марцц, пул-ппул ва
гь. ж.

123-пи илч1ихуб. Шиир к1ваъланди аьгъю ап1инай.
Думу фикриан тетрад ариъ дик1ай ва саб сеснан йишв'ин
ишлетмиш ап1урайи кьюб гьярфнаккан ц1арар ккадатай.

Юлдшар, гьаму аьжаб зурба
Мисибатнан кьюрд гъабхьнуки.

Ццийин йифар айи турба
Кьюб к1улра бушуб гъабхьнуки...

Хъяркьну вари айи рягънар,
Миркк духьну лицурай рякъяр.
Эбелцнин улихь хьайи йигъар
Хъана ижмидар гъахьнуки.

Эй, Сулейман, гьарай мап1ан.
Герек дар, гъудужв гьамускьан.
Адауз даршлу раккнар'ан
My гъюнар ккуру гъахьнуки.

(С. С.)

§ 28. Ачухъ сесер. Гъалин ва назук
ачухъ сесер

124-пи илч1ихуб. I. Ч1алнан сесер фици арайиз
гъюрайидар вуш, к1ваин ап1инай.

П. Гъяжибугъда, эвел, художник, аънт1икъа, выставка
к1уру гафарик кайи ачухъ сесер йипай.

Ухьу улихьна къайд гъагЛганси, улхбан
гьендемарин терефнаан саб жюре манигъ'вал
адарди арайиз гъюрайи сесериз ачухъ сесер к1уру.

Табасаран ч1алнаъ 9 ачухъ сес а (а, аь, и, ы, у,
уь, о, э). Уь-йи кьюб жюре сес тувру: уълке, уъмур
ва гь. ж.

Бик1баъ дурар 12 гьярфниинди улупуру: (а, аь,
и, ы, у, уь, о, э, е, в, то, я)

125-пи илч1ихуб. Шиир сабан фагьумлуди урхай, хъасин
кибикГай. Ачухъ сеснан гьярфариккан ц1арар ккадатай.

Гъач к1уразуз
Йиз байвахтнан уьлкейи,
Душваъ гьарган
Албагну а ук1на чиг.

Нирин кьялаъ
Вазлин гъизил лемчейиъ
Убсуз ккунди
Хъилибцура арсран чич1.

Сюгьрин мяъли,
Гъюдру ккебгъу гюнейиъ,
Гагьму, гагьтму
Дагъди anlypa текрар,

Ягъли гъарзлан
Урсра мич1ли дюгьнейиъ
Чвулин сабпи
Уф кубк1ну гъургу к1ажар...

(Ш. Къ.)

Фуну ачухъ сеснан гьярфари кьюб сеснан йишв
бисураш, йипай.

Хъана текрар ап1урахьа: Урус ч1алнаъси ихь
ч1алнаъра е, ё, ю, я гьярфари кьюб сеснан йишв
бисура (якъ-йакъ, Юзбег-Йузбег, екв- йэк1в, ёлка-
полка).

Я, ю гьярфар сарун фицдар дюшюшариъ
ишлетмиш anlypyrn, к1ваин ап1инай.

126- пи илч1ихуб. Исихъ тувнайи гафариъ кью-кьюб
сеснан йишв'ин ишлетмиш дап1найи назук ачухъ сесерин
гьярфариккан - саб, гъалин ачухъ сесерин гьярфариккан
кьюб ц1ар ккадатай.

маяк юргъа Эседмаяк
буюр
щётка
гьяясуз

юргъа
кьяб
ергюх
Юлчибег

Эсед
Жюм'э
ёлка
Азия

Ачухъ сесер гъалиндариз ва назукдариз жара
шула. Гъалин ачухъ сесер ушвниан адаъруган,
мелзнан кьаб цГибди за ва кьяляхъинди шулу (ы,
у, о, а).

Назук ачухъ сесер ушвниан адаъруган, мелзнан
к1ак1 ц1иб за ва улихьинди шулу (и, э, к1вант1арин
уь, кТалхандин уъ ва аъ).

127-пи илчГихуб. Предложенйир кидик1ай. Назук ачухъ
сеснан гьярфариккан саб, гъалин ачухъ сеснан
гьярфариккан кьюб ц1ар ккадатай.

1. Ац1у гафарт1ан ч1илли афрар ужу ву. (Мисал.)
2. Ихь уьлке кьадар адрубкьан девлетарихьди абц1на.
3. Ичв юрд аьгъю агЛинай, ахтармиш ап1инай.
4. Жюнерги гьап1раш гъябкънийвуз? 5. Сарун лизи
гъахьну хябяхъдин ахсрар. 6. Уву яв тяриф мап1ан,
гъит халкьди яв тяриф ап1ри. (Мисал). 7. My цалик
керхнайи хпир фуж вуячв, гьарсаб хулаъ дугъан сурат
гьаз аячв? (KI. Мягьмуд). 8. Алафар гьязур агЛуз
удуч1вну шубудпи йигъ вуйи. Гагь мушвхъан, гагь
тушвхъан мяълийирин сесер ерхьуйи. (Э. Гьяжиев).

128-пи илч1ихуб. Гъидирчнайи ачухъ сеснан гьярфар
гъяъри, гафар кидик1ай. Дюз вуйивал орфографияйин
словариан ахтармиш ап1инай.

Х...нча, чайн...к, юлд...ш, Экс.р, дерг...с, дегь...,
бал...гъ, к1ур...б, ажд...гьа, лемб...ку, ш...гьид, г...згю,
в.-ходной, ат1н..., б...лбюл, к...лхоз, чекм...чи, ашх...на,
елк...н, пар...ход.

129-пи илч1ихуб. I. Ятагъ, Аюб, баяр, Абрият, жюлег
гафар гъяъри предложенйир дюзмиш ап1инай ва дик1ай.
Аьхиримжи предложение членариз разбор ап1инай.

II. Кагъаз урхай. Чпин асул мянайин йишв'ин
ишлетмиш ап1урайи е, ё, ю, я гьярфар кайи гафар йипай.

Гьюрматлу Ярмет!
Узу яв кагъаз гъадабгъунза ва гизаф юк1в хъади

гъурхунза. Диди узуз ихь бай вахтар к1ваин гъап1ну.
К1ваин илмияв, ухьу ярхи йигъди жара юлдшарра
хъади фици я р к в р а ъ жакьварин мукьмарихъ
хъпехъури шуйиш?

Гьюрматлу Ярмет, учу ук1ан эплар дивну, экинарихъ
хъюгънача. Гъи Кумсиятра гъяркъюнзуз. Дугъу кми-
кмиди яв гьякьнаан гьерхри шулу.

Узу багарихьди я Евлахдиз, я Еревандиз гъягъбанди
вуза. Ихь гъулаъ фу хабар а? Яв риш Сабиятди юкьубпи
класс ккудубк1нийин? Ихь юлдшарилан -
Самурхандилан, Якьубдилан, Гьямзатдилан - йиз ерина
духьну хабар алдагъ ва саламар йип.

Яв дуст Аьлихан.

III. Хулаъ учвура ичв дустраз гьамциб кагъаз бик1ай.
Конвертдин зиин адрес йивуз аьгъю ап!инай.

Ачухъ сеснан кьюжли аъ, уъ гьярфар гафнан ва
слогдин к1улиът1ан ишлетмиш ап1дар. Слогдиъ
думу гьярфарин ерина я, ю гьярфар дик1уру.

Месела: аъраба, сяаът, уъгъю, амма ляхин, дяви,
кюкю, Мюгьюр.

130-пи илч1ихуб. Предложенйир урхай, хъасин жара
дап1найи гафар гъядягъюри, кидик1ай. Гьадму гафариъ
саб сеснан йишв'ин ишлетмиш ап1урайи я, ю гьярфариккан
саб ц1ар, кьюб сеснан йишв'ин ишлетмиш
ап1урайидариккан кьюб ц1ар ккадатай.

1. Январь кьюрдун кьялан ваз ву. 2. Уюнбаз
сягьнайиз удубч1ву. 3. Шем'я шагьриз душна.
4. Хъюл'ан Юлчибеган шаф гук1ни гъабши (М. Ш.)
5. Габнар дишла мугъаят хьуз хъюгъюбси, ярхла сесну
мялум гъап1у гъюрайир (А. Ж.) 6. Юкьуб тереф ул
илт1ибк1ну лигай ичв ифдихьди ва амк1ухьди ац1найи
хутГлариз, хярариз ва багълариз (М. X.) 7. Яракьлу
нукрар гъул вуйибси гъарагъу. (М. X.) 8. Рякъюн
гъирагъдиин али батлагъдигъ гъюбар рахурайи.
(М. Хангишиев).

131-пи илч1ихуб. Шиклиз лигури, жикъи сочинение
бик1ай.

Сочинениейиз план.

1. Шиклиъ йискьубан фуну вахт улупна?
2. Думу ухьуз табиаьтдин фицдар лишнариан аьгъю

шула?
3. Кьюрдну инсанар фицдар ляхнариин машгъул вуди

шулу?
4. Гьаз биц1идарин кьюрд варит1ан ккуни вахт ву?
5. Учву кьюрдну фицдар тамшир ап1ури шулчва?
6. «Йифун аба» ап1урайи баяриз ччвурар тувай.

Фонетикайиан аьгъю гъапГдар текрар агЯбаз суалар.
1. Фонетика фтиз к1уру?
2. Ч1алнан сесер фици арайиз гъюра?
3. Сесеринна гьярфарин арайиъ фициб фаркьвал а?
4. Ачухъ сесер фицдариз к1уру ва дурар швнуб ву?
5. Чпик кьюб сес кайи ачухъ сеснан гьярфар фундар

вуш, йипай.
6. Ачухъ сесер фицдар жюрйириз жара шула?

7. Кьюб сес кайи ачухъ сеснан гьярфар фила чпин,
асул мянайин, фила жара сеснан мянайин йишв'ин
ишлетмиш anlypa?

§ 29. Ачухъ дару сесер

Т а б ш у р у г ъ . Гъаму, дагъур, дергес, табушв к1уру
гафар сабшвнуб ражну адахъну урхай. Дурарик кайи ачухъ
дару сесер фйир вуш, йипай. My сесер фицдар улхбан
гьендемарин кюмекниинди арайиз гъюра?

Дихнакан ва фишфишнакан вая марцци
фишфишнакан арайиз дуфнайи сесериз а ч у х ъ
дару с е с е р к1уру.

Бик1баъ дурар 33 гьярфниинди алупура: б, в, г,
гъ, гь, д, ж, з, й, к, къ, кь, к1, л, м, н, п, nl, р, с, т,
ml, ф, х, хъ, хъ, ц, ц1, ч, ч1, ш, щ, ъ.

132-пи илч1ихуб. Макьала адахъну урхай. Ачухъ дару
сесер ушвниан удуч1вбаз фикир тувай.

Ч1атху жандкин, гъумрал жигьил адми улхурайи
гъарзухьинди илдицну, зурба амфитеатриъси
дугъужвнайи ва деънайи адмийири дагъдин хайлин
йишв дибиснайи. Сар жигьил улхурайи. Дугъан унт1аз
амк1ун чиг ут1убччвнайи. Дугъан гъвалахъ гъарз'ин
лизи мужрийир ккайи гьюрматлу кьаби адмийир
дийигънайи. Лисундин вахтнан ил бисру, манишин
лалди дагълариин дийибгънайи...

(Э. Капиев).

133-пи илч1ихуб. Ачухъ дару сеснан гьярфариккан
цДарар ккадатури, гафар кидик1ай. Бязи гафар гьаз аьхю
гьярфниинди дидикГнаш, йипай.

мяхъ аяз бахча арчил
к1ари Кьаркьул ушвхъяр китаб
Ругъац бригадир гунт1 Руслан
Шамсудин Кюрягъ амс яркур
айван Мевлют чугъундур Дербент
гьяйван майдан Сурижат пионер

Табасаран ч1алнаъ гафариъ жутди (гъушади)
гъюру ачухъ дару сесер алахьуру. Дурар бик1баъ
кьюб гьярфниинди улупуру.

Месела: чюллер, гъятта, амма, сессуз ва гь. ж.

134-пи илч1ихуб. Жут ачухъ дару сеснан гьярфар кайи
гафариккан пДарар ккадатури, макьала кибик1ай.

Телли бабаз Тават к1уру хтул риш айи. Думу риш
пДиб деллурсир вуйи. Таватри к1уллан ягълухъ
алдабгъну гъябкъган, Телли баб учвра деллу шуйи.
«Уву гьап1ру миллет вува, - к1уйи дугъу, - аьр-намус
адрур». Амма Таватри бабан гафар гьяспикк ккаъдаии
ва чаз ккунибсит1ан лицдайи. Риш мют1югъюр даруб
аьгъяди, Телли бабу дугъаз миннат anlpy вахтарра
шуйи. Уву фицир инсан вува, гьарган к1ул'ин баттил
алирси лицрур, - гъапи бабу сад йигъан хутлиз.

- Баттил алиб яв кьял ву! - хъял кади жаваб туву
шуру. Бабаз му ражну шуркан хъял гъафдар. Дугъаз
Таватри фила-вуш китабдикан гъурху cap шаирин:
«Кюрпе вува мудур ччилси, юк1в шад, хуррам вуяв,

хтул», - кГуру гафар к1ваина гъаши ва «—Умчари
йивривуз, душман», - дупну гъяаьлхъю.

§ 30. Ачухъ дару зил ва лал сесер

Чпик кайи дихназ дилигну, ачухъ дару сесер
зилдариз вал лалдариз пай шула.

Дихнакан ва фишфишнакан арайиз дуфнайи
ачухъ дару сесериз зил д а р , хъа марцци
фишфишнакан арайиз дуфнайидариз лал сесер
к1уру.

135-пи илч1ихуб. Исихъ тувнайи гафар жутарди урхай.
Дурарин к1улиъ айи сесерин арайиъ фициб фаркьвал аш,
лигай.

бай - пай жил - шил
дай - тай загъ - сагъ
гал - кал кьун - гъун
вич - фил ч1ар - чар

Гьаму мисалариан рябкъюрайиганси, бязи зил
ва лал сесери таяр арайиз хуру. Исихъ тувнайи
таблица дериндиан аьгъю ап1ин.

Тай

айи
Тай

Зилдар

136-пи илчГихуб. Гъидирчнайи гьярфар гъяъри, гафар
тамам ап1инай. Учву гъиву гьярф фициб сеснануб вуш,
йипай.

1. Шикл...р, умбр...р, к...нверт, с.бун.
2. Къа...ра, Са...игь, Кьа...ир, йи...уб, Ка...ал.
3. Ка...ари, Яр...ур, ши...ал, му...к1рук1.

137-пи илч1ихуб. Исихъ тувнайи гафар, чиб ккергърайи
зил ачухъ дару сеснан гьярфар лал ачухъ дару сеснан
гьярфариинди дигиш ап1ури, ц1ийи гафар дюзмиш апГинай
ва арайиз гъафи жутар тетрадариъ дик1ай. Зил ва лал
сеснан гьярфариккан ц1арар ккадатай.

дай -
бай -
жибар -

зул -
кьул —

ц1ур-

гули -
къаб -
т1ил —

138-пи илч1ихуб. Урхай, хъа тетрадариз кибик1ай.
Ачухъ дару зил сеснан гьярфариккан диш, лал сеснан
гьярфариккан лепе ц1ар ккадатай.

Немцари гьарай ипнийи. Вари ликриин гъахьи. Саб
десте солдтар дуфну хъуркьнийи. Офицерари дурар,
ц1арнаъ дерккну, ярквран терефназди хъади гъушниии.
Гьаму вахтна тмуну терефнаанди ш а г ь р и ъ
г ь я й в н а р и и н д и партизнар а р х ь н и й и . Кьюбиб
терефарианра партизнари немцариина гьюжум ап1уз
хъюгънийи. Немцар гъирмиш дарагЛди партизнар
сикин гъашдар. Хъаиигъан шагьриъ ихьдар уч1внийи.
Танкистариз мушваъ сифтена-сифте гъябкъюб

87



Лениндин гюмбет вуйи. Гюмбет уьбхюри, хюрчабнин
тюфенг хилиъ дибисну, cap кьаби жви дийигънайи.
Лениндин гюмбет мюрхюн гьарикк сагъди имийи,
дидиз гизаф зарар дубхьнадайи. Памятникдилан
мюрхюн гьар алдабгънийи. (А. Кононов).

Ихь чГалнаъ лал сесерин кьяляхъ хъахьу зил
сесер лалдариз дюзмиш шулу ва бик1руганра лал
сеснан гьярфариинди дидик1ну ккунду. Месела:
аьхю хъуб-аъхю хъпу; ужудар йимишар - ужустар
йимишар ва гь. ж.

139-пи илч1ихуб. Исихъ тувнайи гафар тетрадариз
кидикГай. Гагь зилди, гагь лалди ерхьру ачухъ дару сеснан
гьярфариккан ц1арар ккадатай.

Ч е ш н е: лихуб-лихбан бадали, хуб-гак1влар хпу...
хьуб-хьпан бадали, мицидар-мицистар.
йигьаг-йигьгар, шид-штар.
гужлидар-гужлистар, ерхьуб- ерхьпар.

140-пи илч1ихуб. Гьаму ибарйир гъяъри, предложенйир
дюзмиш ап1инай ва дик1ай. Ибарйириъ жара дап1найи
гафариъ ачухъ ва ачухъ дару сесер улупай.

Чвлин вахт; Шингъран хпир; колхоздин хутГлиъ;
хьадукран лишнар; к1ан-к1ул адру дюзенар; дурарстар
игитар.

88



§ 31. Нефес хъайи ва нефес хътру ачухъ
дару сесер

141-пи илч1ихуб. Исихъ тувнайи гафар адахъну
урхруган, дурарик кайи к, п, т, ч, чв, ш сесер ушвниан
удуч1вбаз фикир тувай. My сесер ухьу гьарган сабеи
урхурайинхъа?

Шулихъ хъабхьру шал, дяхнин шил; таза булка,
Булка к1уру ху; саб пай, ппаздин улар; дярхнайи
гак1влар, дурккнайи мал ар; гатдин чирккв, даттлин
рягърягъ; хъюхънин ппул; чру чар, ччимдин бети,
Зилдккарин гъул, раццан кьял; жалин чвуг, йиччвун
гъарзар.

К, п, т, ч, чв, ц, ш сесер гагь нефес хъади, гагь
нефес хътарди, яна гагь нефесназ илзигну, гагь саб
дупну мелзну ушвниан адаурхьа. (Зиихъ тувнайи
мисалариз фикир тувай.)

Нефес хъайи ачухъ дару сесер кайи гафаринна
нефес хътру ачухъ дару сесер кайи гафарин мяна
гъибикьури гъашиш, гизафеи нефес хътру ачухъ
дару сесер кьюб гьярфниинди дик1уру.

Месела: урч-урчч, кум-ккум, марц-марцц ва
гь. ж.

142-пи илч1ихуб. Циркил, ччиларбан, тагъ, ттирин,
ццавнис, картушка, шил гафар гъяъри предложенйир
дюзмиш ап1инай ва ичв тетрадариъ дик1ай. Нефес хъайи
ачухъ дару сеснан гьярфариккан саб, нефес хътру ачухъ
дару сеснан гьярфариккан кьюб ц1ар ккадатай.

143-пи илч1ихуб. Урхай ва нефес хъайи ачухъ дару
сесерна нефес хътру ачухъ дару сесер улупай.

1. ИпГрубдихъ либцурайи жанавриз ччил гъябкъю.
(И. Крылов). 2. Аьдат вуйиганси, дагълу колхозарин
марччлихънари чпин марччарин лижарихъди кьюрд
Кафари Дагъустандин чюллериъ Кизлярин ч1урариъ
адап1уру. (Аь. Абу-Бакар). 3. Петрограддин шубуб
пайнакан саб пай восстаниейиз гъудужвдарин хилиъ
айи. 4. Йиз дубгъай - дубгъуз даршлуб: ккумрак
кубшруб, сундхиъ удрубшруб фу ву? 5. Амма думу
гвач1ниндин рякъ маллайик кимдайи. (Махъв.).
6. Фукьан гъап1иш ач1ал марцци, чухсагъул к1ур увуз
дурци. 7. Кумарин ук1ушин али парчйир Сулеймандин
машнахьангъина за шулайи. (Э. Капиев). 8. Амма магьа
купейин раккнар арццу. (Э. К.)

144-пи илч1ихуб. Гьаму текстнаан гъуша сеснан гьярфар
кайи гафар гъядягыори, дик1ай. Думу гафар фу ну ч1алнан
пайназ дахил шулаш, йипай.

- Йиз ччвур Ятул вуйиз, - гъапнийи гатди.
- Ятул? - мюгьтал гъабши гъюр.
- Ав, Ятул. Узу биц1иган йиз хьайиз мелз йивури

гъуллугъ апГуз ккуниб дайи, к1ур. Гьаддиз узу ятулси
рябкъюри гъабхьну. Хъа уву гьап1руб вува, наънан
вува?

- Узу ярквраан вуза, узу гъюр вуза, узу рякълан
улдубгунзу.

- Пагь, Гъюр к1уру ччвур шулин? Гъибт думу яв
ярквран ччвур, аьйиб ап1урвукан. Яв рижвра жикъиб

вуйиган, увуз Кьант1а дупну ккунду. Гьамусдихъантина
ухьу сатГиди кьюлар дисидихьа.

- Гьаз ву хъа ихь кьюлар?
- Фици гьаз? Уву гьап1руб вува мициб? - мюгьтал

гъабши гату.
- Уву саб кьюлкьан гъипГунва?
- Ваъ, гьаз ву йиз кьюл дип1ну?

(Ш. Къ.)

§ 32. Лабиал сесер

Исихъ тувнайи гафар дюзди урхуз чалишмиш
йихьай. Дурарин мяна ичв гафариинди кидибтай.

гар - гвар накь - накьв
хар - хвар гъал - гъвал

З и и х ъ тувнайи гафар урхруган, улхбан
гьендемарин гьяракатназ фикир тувай. Фуну сесер,
к1вант1ар гъварч гъап1ган, арайиз гъюра?

Табасаран ч1алнаъ 5 марцциди лабиалламиш
духьнайи сесер а: же, чв, ччв, ч1в, шв. Дурарилан
гъайри бязи вахтари г, гъ, к, къ, къ, к1, х, дсь-стар
сесерра лабиалламиш шулу. Бик1руган, сеснак
лабиал кайивал, гьадму сеснан гьярфнахъ в гьярф
хъап1биинди улупуру. Месела: к1вант1ар,
Ярквраъ, гвачТин, гъван ва гь. ж.

145-пи илчГихуб. Гьаму ибарйир гъяъри, предложенйир
дюзмиш ап1инай ва тетрадариъ дик1ай. Лабиалламиш
духьнайи сеснан гьярфариккан ц1арар ккадатай.

Гъвандин гъюрд, асккан к1вант1, ярквран к1ап1ал,
гъулан жакьв, к1ул жвубхру рягъ, швуршвлин кьаб,
жвул'арин ч1вурд, швеъдин мугъара.

146-пи илчГихуб. Орфографияйин словариан
лабиалламиш духьнайи сесер кайи 10 гаф дагну, ичв
тетрадариъ дик1ай.

147-пи илч1ихуб. А. Жяфаровдин «Эреллер» поэмайиан
гъадабгънайи гьаму кьат1 урхай. Лабиал сесер кайи гафар
улупай.

Завар ук1у-ук1у лелегси вуйи,
Саб-сабдихъди завуъ жакьвар улхуйи.
Сейранди жакьв лиси мукьмар ап1руган,
Пуч1у хьару дугъан сесер гъахуйи.
Гъатху улар айи кюкйир ришвуйи,
Асланди чан швут1рам к1вант1арик кубк1ган.
Дугъу швут1рам бат1рикан чав гъап1нийи,
Гъерхьу агьлар гьяйран хьпан бадали.
Чпин баяриин гьяйран духьнайи
Абйир-бабар саб дерднура ккагъдайи.
Баяр аьхю хьпахъ юк1вар маниди,
Кьюрдун аязнура дурар аргъдайи.

148-пи илч1ихуб. Предложенйир кидик1ай. Жара
дап1найи гафариъ наан в гьярф чан асул мянайиъ ва наан
сес лабиалламиш ап1бан бадали ишлетмиш дап1наш,
улупай.

1. Колхозникари хьадан мягьсулар саб жюрейин
пуч'валар адарди уч гъап1ну. 2. Хив райондикк ккайи

гизафси гъулар Диричв мягьялик кахьра. 3. Харжиб
дярябкъю касдиз уж'валин кьадри даршул. (Мисал).
4. Хялижв хулаъ варит1ан гирами кас ву. 5. Аьхи-
римжи йисари гъулаъ аьхю дигиш'валар арайиз
дуфнайи. 6. Кьюрдун йишван чюлиъ анжагъ аязну
агъавал anlypy.

§ 33. Ачухъ дару сесер бик1баъ улупбан
къайдйир

1. Алфавитдиъ айи 33 ачухъ дару сеснан
гьярфари 36 ачухъ дару сесер улупура. Дурарикан
30 сес гьарган чпиз хае вуйи гьярфариинди
улупуру: м, н, р, л, п, nl, в, ф, д, т, ml, с, ш, щ, ч,
ч1, ц, ц1, й, к, к1, хъ, гъ, х, хъ, къ, кь, ъ, гь.

2. Шубуб гьярф (г, з, ж) кью-кьюб сеснан
йишв'ин ишлетмиш anlypy:

гамуш - гаму; зав - ваз; жилар - жилар.
3. Хьуб ачухъ дару сес гьаммишан лабиалламиш

духьна. Же, чв, ччв, ч1в, шв (жвугъри, чвул, йиччв,
ч1вал, швеъ).

4. г, к, къ, кь, к1, х, хъ, гъ сесер бязи вахтари
лабиалламиш шулу: (гвар, ярквран, даркъв, юкъв,
к1ваъ, махъв, гъваркъв, хвар).

5. Хьуб нефес хътру ачухъ дару сесер гъуша
(жут) гьярфариинди улупуру. (ппул, датт, ччил,
хлинцц, ккум).

6. Ихь табасаран ч1алназра ярхиди (хъарафну)
к1уру ачухъ дару сесер а. Думу сесер бик1баъ кью-
кьюб гьярфариинди улупуру. (гъятта, келле,
амма, миннат ва гь. ж.)

149-пи илч1ихуб. Предложенйириъ жара дап1найи
гафар, чпин сесназ хае вуйи ва хае дару гьярфар фикирназ
гъадагъури, кьюб дуниъди дик1ай.

1. Ек1в гурдахъ дипну мигъибтан: бицГириз хат1а
ап1уб мумкин ву. 2. Аьхю абайин ургам учвси кьаби
дубхьнаш к1урза. 3. Зимзун гьари кюкю адабшвура.
4. Бизар духьну хъадахънайир ц1ибди рягьятвал
гъадабгъуз деунза. 5. Гьарарин к1ажар гъатху шула.
6. Гьямид гьяйвниин элеъну сивариз гъягъюрайи.
7. Ухьуз жиликан мянфяаьт ктабгъуз аьгъяди ккунду.
8. Аьхю гимихъ гизаф жилар дийигънайи.

150-пи илч1ихуб. Скобкйириъ тувнайи гафар чиб
аьлакьайиъ айи гафарихъди тархьри, предложенйир
кидик1ай.

Гьадму гафариъ нефес хътру гъуша сесер улупай.

1. Зангар (дат...) гъуншйирин вари (датт...) гуч1
тувнайи. 2. Хулан (марцц...) апТуб сабпи нубатнаъ
кейванйирин буржи ву. 3. (Марч...) галариан сивариз
хъадакру вахтар багахь шула. 4. Доярка Анаханумди
лай-лай йивури пДару хюни (ккудубз...).
5. Конституцияйиинди ухьухь (хупар...) жиларизсиб
ихтияр тувна. 6. Ярхла севериъ (кьюрд...) чакан гьеле
(сентябрь...) эвелариъ хабар тувру. 7. Ихь Ватан (балгур.
- ) , баяр! 8. Думу сарун (ччим...) бетдиъ итишра сагъ
шлур дар. 9. (Ккукк...) пашман мукьам ибарихъан
дубгурадариз.

151-пи илч1ихуб. Гафар лабиал сес кайидариз ва
ктрудариз жара ап1ури, кидик1ай. Дурарин дюзди дик1уб

ахтармиш ап1уб метлебниинди орфографияйин словарикан
мянфяаьт кадабгъай.

Гъанда, гагвлац1, даршул, гъавум, кваса, жвул'ар,
дандак1, швушвмаг, Гъвандикк, бухча, уртахъ, Эйваз,
сябун, муччвур, асант, шинель, беъли, гьарзакар,
кьакьуч, мюгьюр.

Учвуз сарун фицдар словарар ачвуз?

152-пи илч1ихуб. Исихъ тувнайи гъуша сеснан гьярфар
кайи гафар гъяъри, предложенйир дюзмиш ап1инай ва
тетрадариъ дик1ай. Кьюб предложение членариз разбор
ап1инай.

Малла, гьятта, чюллер, келле, гъуллугъ, берччем.

§ 34. Урус ч1алнаан табасаран ч1алназ гъафи
гафариъ ачухъ дару сесер дюзди дик1уб.
Ачухъ дару сесерин гъюдливал улупуб

Гьарсаб чГалнан девлетлувал гьадму ч1алназ жара
ч1алариан гъафи гафарин кьадарнаканра асиллу ву.

Ихь чГалназ жюрбежюр ч1алариан, гьадму
жюмлейикан аьраб, тюрк, азербайжан, лезги,
аьхиримжи вахтари, иллагьки, урус чГалнаан гизаф
гафар дуфна.

153-пи илч1ихуб. Предложенйир урхай ва дурариъ
фицдар жара ч1алариан дуфнайи гафар ишлетмиш
дап1наш, йипай.

1. Багъдиъ бюлбли ширин нагъма йивура. 2. Шагь-
рин агьалйирин яшайиш гъулан агьалйирин яша-
йишт1ан ужуб ву. 3. Ич хулан библиотекайиъ гизаф
китабар, журналар айич. 4. Хьадан вахтна дагъларин
яйлагъар гизаф гюрчегди рякъюру. 5. Яв китабарин
жилдар йирси хьуз мигъитан. 6. My падишагьдин вазир
гизаф аькьюллу кас вуйи. 7. Гитлерин чапхунчи
гъачагъар ихь ватандиан шлубкьан ухди терг ап1баъ
вари миллетари аьхю роль уйнамиш гъап1ну. 8. Учуз
электроэнергияйиинди ишлетмиш anlpy ути, самовар,
палтар урччру машин ачуз.

154-пи илчГихуб. Исихъ тувнайи гафар урхай. Дурариъ
ихь ч1алнан гафариъ ишлетмиш дарап1ру фицдар, сеснан
гьярфар аш, улупай.

Школа, тетрадь, выставка, пионер, директор, ёлка,
воспитатель, щука, съезд, щетка.

Гьаму гафар ихь ч1алназ фуну ч1алнаан дуфнайидар
ву?

К ъ а й д . Гизаф вахтар мидиз улихьна урус ч1алнаан
ихь ч1алназ гъафи гафар ихь ч1алназ хае вуйи саягъ дигиш
дап1на.

Теври лигай: стакан - астакан, шкаф - ишкаф, ящик -
ишик1, утюг - ути, аэроплан - аьйрупалан, стол - устул,
пальто - палтум вая палдум ва гь. ж.

Ачухъ сеснан о, ы, ё табасаран ч1алназ хае дар.
Дурар анжагъ урус ч1алнаан ихь чГалназ дуфнайи
гафариъ ишлетмиш anlypy (больница, совхоз,
выходной, вывеска, щётка, ёлка).

Ачухъ дару сеснан щ-ра. анжагъ урус ч1алнаан
дуфнайи гафариът1ан ишлетмиш ап1дар. (Плащ,
щука).

К ъ а й д . Ихь ч1алнан бязи нугъатариъ саб жюре
гафариъ ш сес щ-ся урхурашра, бик1руган ш-йиинди
бик1уру. (Шамсудин, шарш, шир (т1умт1ин), шал, шюхъ
ва гь. ж.)

155-пи илч1ихуб. Ихтилат сабан фикирлуди урхай,
хъасин тетрадариз кибик1ай. Урус ч1алнаан ихь ч1алназ
дуфнайи гафариккан ц1арар ккадатай. Дурар дюзди урхуз
чалишмиш йихьай.

Зегьмет дарсарин мялим Аьбдурягьман
Къурбановичдин регьберваликкди урхурайидари ич
мектебдиъ ужуб выставка дюзмиш гъап1нийи.
Выставкайи зегьметнан ва шикил зигбан дарсариъ
гьязур гъап1у ужустар экспонатар дивнайи.

Мектебдин выставкайиз лигуз гъафидариз
Нурудиндин гак1влин алатарикан гъап1у трактор ва
Сурижатди рангнан мурсларихьди карчу щукана ёлка
гизаф кьабул гъахьнийи.

Выставка ачмиш агЛури, мектебдин директори
ужудар экспонатар гьязур гъап1у пионерариз ва
урхурайидариз чухсагъул мялум гъап1нийи.

Т а б ш у р у г ъ . Гьаму макьалайиз ухшар вуди учвура
мектебдиъ гъахру ляхнарикан сочинение бик1ай.

Урус чГалнан гафариъ ачухъ дару сесер
ижмидариз ва гъюдлидариз жара шула (Пальто,
люстра, учитель, тетрадь). Амма ихь ч1алнаъ

7 Зак. 8 97



урус чГалнаан дуфнайи гафар сабеи дик1урашра,
ачухъ дару сесерин ижмивална гъюдливал улупдар.

156-пи илч1ихуб. Шиир ачухъди урхай. Шаири чан
шиъриъ фицдар гафар жара ч1алариан гъадагъну
ишлетмиш aniypa? Дурар дюзди дик1бан къайда уьбхюри
айин?

Женнет багъдин багъларикан
Гъяркъюнзузки му курортдиъ.
Гюзел вуйи шей'арикан.
Гъяркъюнзузки Алуштайиъ.

Klapy гьюлин кьялаъ айи
Крым остров девлетлу ву.
Гьарсаб нази-ниъмат айи.
Алуштара багьалу ву.

Гъяркъюнзузки Гурзуф, Ялта,
Уьмаратди дабалгнайи.
Фу гаф авуз, Алушта,
Гюрчег'валихъ хъубкьну айи.

(Б. М.)

157-пи илч1ихуб. Предложенйириз жара дап1найи
гафарик кайи ачухъ ва ачухъ дару сесерин гьякьнаан учвуз
фу аьгъяш, вари кидибтай.

1. Щийи шинель алди, хиликк багълама ккади
полицияйин надзиратель Очумелов майдандиантина
гъягъюрайи. 2. Дугъан кьяляхъ йимишар айи сиф
хабахъ дибиснайи городовой хъайи. (А. Чехов). 3. Сес-

дик1 адарди варишвар сикин вуйи. 4. Колхоздин
конторин унч1вар арццнайи. 5. Идарайиъ cap
председательт1ан адайи. (Т. Мягьямедов).

Урус ч1алнаан гъадагънайи гафар дик1баз фикир тувай.

158-пи илчГихуб. 1. Гьаму урус ч1алнаан ихь ч1алназ
дуфнайи ва гьацдар жара гафарра дюзди урхбаз фикир
тувай.

Автомат, поезд, Люся, шинель, холодильник, плащ,
выходной, календарь, театр, кино, телевизор,
космонавт, хоккей, футбол, трактор, самолёт.

2. Гафар ичв тетрадарик дик1ай ва сиягь давам ап1инай.

§ 35. Алфавит

Табшуругъ. Тувнайи гафар алфавитдин къайдайиинди
дик1ай.

Пул, табут, фагьум, хъял, якьут, ранда, чакъал,
эбелцан, мурта, ек1в, заз, ихтияр, кум, ч1ар, хьад, шил,
аьраба, хю, чвул, гату, к1ул, чатир, хазна, ц1ар, кьил,
юрккагъ, ягълир, аш, силбар, юкьуб, зарбаф, бурма,
хил, далдабу, шагь, юк1в, лаваш, фури, нарат, елкан,
хабар, эпел, унч1в, жихир, ц1а, рук.

Ухьу зиихъ дулхнайиганси, улхруган сесер
гафариз сат1и ап1ури улхурхьа, хъа бикГруган,
гьадму сесер гьярфариинди улупурхьа.

Саб ч1алназ хае вуйи вари сесер улупурайи

гьярфар кьабул дап1найи къайдайиинди дивбаз
а л ф а в и т к1уру.

Табасаран ч1алнан алфавитдиз 46 гьярф дахил
шула. Дурарикан 12 гьярф ачухъ сеснандар ву, 32
гьярф ачухъ дару сеснандар ву, хъа кьюб гьярфназ
сес ад ар.

Алфавитдиъ айи гьарсаб гьярфназ чан ччвур а.
Табасаран чГалнан алфавит ва гьярфарин ччвурар:

Аа Аь аь Бб Вв Гг Гъ гъ Гь гь Дд Ее Её Жж Зз
а аь бе ве ге гъе гье де е ё же зе

Ии Йй Кк Къ къ Кь кь KI к1 Лл Мм Нн Оо Пп
и йи ка къа кьа к1а эл эм эн о пе

Ш nl Рр Сс Тт TI т1 Уу Уь уь Фф Хх Хъ хъ Хь хь
nie эр эс те т1е у уь эф ха хъа хьа

Цц Щ ц1 Чч 41 ч1 Шш Щщ ъ Ыы ь
це ц1е че ч1е ша ща (ижми ы (гъюдли

ишара) ишара)
Ээ Юю Яя.
э ю я.

Алфавит к1ваъланди аьгъяди хьуб ужу ву. Гьар
жюрейин словарар, адмийирин фамилйир ва
ччвурар ади сиягьар, библиотекйириъ китабарин
каталогар алфавитдин къайдйир уьрхюри дик1уру.

Ъ (ижми ишара) табасаран ч1алнаъ ишлетмиш
anlypy:

1. Ктикьу гьярфар (гъ, къ, хъ) дюзмиш ап1бан
бадали; 2. Дюднин к1алхандиан гъюрайи гьямзайин
сес улупбан бадали (беъли, сяъти, хилиъ, гъариъ

ва гь. ж.); 3. Урус ч1алнаан ихь ч1алназ дуфнайи
(съезд, подъезд, объявление) гафариъ.

Ь (гъюдли ишара) ихь ч1алнаъ:
1. Ктикьу гьярфар аъ, уь, гь, хь, къ дюзмиш

ап1бан бадали; 2. Урус чГалнаан ихь ч1алназ
дуфнайи гафариъ айи бязи сесерин гъюдливал
(тетрадь, сельсовет, лагерь) улупбан бадали;
3. Урус ч1алнаан ихь ч1алназ дуфнайи гафариъ
ачухъ дару сеснан гьярф (Ильич, почтальон) жара
апГбан бадали, ишлетмиш anlypy.

159-пи илч1ихуб. Увухъди саб классдиъ урхурайи яв
юлдшарин ччвурар, алфавитдин къайда уьбхюри, дик1. Дюз
вуйивал алфавитдихъди ахтармиш ап1ин.

160-пи илч1ихуб. Исихъ тувнайи гафар, алфавитдин
къайда уьбхюри, ичв тетрадариъ дик1ай. Урус ч1алнаан
ихь ч1алназ гафариккан ц1арар ккадатай.

Фургъун, дестег, гьюл, Москва, беъли, шофёр,
дяхин, насос, гектар, шаир, арфани, тарих, гъавах,
гъют1рахьим, щётка, Яряли, океан, Рамазан, инженер,
уьзур, интернат, ясли, сиргъа, суфат, диф.

161-пи илч1ихуб. Хюрюг Тагьирин уьмрикан вуйи гьаму
ихтилат урхай. Ихтилатнаан существительнйир адагъури,
асул формайиъ т1аай. Месела: шагьриъ - шагьур. Дурар
алфавитдихъди тетрадариъ дик1ай.

1928-пи йисан Мягьячгъала шагьриъ лезги
ч1алниинди сабпи «Щийи дюн'я» ччвур ал и газет
адабгъуз хъюгъну. Тагьири му газетдиз «Дадайин ч1ал»

к1уру шиир хъадап1ну. Шиир газетдиъ чап гъап1ну.
Гьаму вахтналанмина дугъан шиърар багахь-багахьди
чап ап1уз хъюгъру.

Хюрюг Тагьириз Аьлибег Фатягьовди, Эфенди
Капиевди, Гьяжибег Гьяжибеговди яратмиш'валарин
рякъяр улупури, кюмекар гъап1ну.

1934-пи йисан Хюрюг Тагьир Аст1ил
Сулеймандихъди таниш шулу. Машгьур шаир, Тагьир
рякъбан бадали, дурарин гъулаз гъафну, сюгьбатар
гъап1ну. Тагьирин шиърарихъ хъпехъну. Ц1ийи шаир
дугъаз бегелмиш гъахьну. Сулейманди Тагьириз аьхю
эсер тувну, чан терефнаан ихь уьлкейиъ шаирвал
лайикьлу, гьюрматлу ва гьюрматназ герек вуйи пише
ву, гъапну.

Аст1ил Сулейман кечмиш гъашиган, Тагьири аьхю
хажалат гъизигну ва «У-стад» к1уру шиир гъибик1ну.

Дагълар'ина гъафну дифар,
Ч1ур гъахьну халкьдин кефйир,
Дюн'яйиин дап1ну лицбар,
Накьв гъабхьнуки яв йишв, устад.

Гьаму макьалайиъ тувнайи садар существительнйир
гьаз аьхю гьярфниинди ккергъну дидик1наш, йипай.

162-пи илч1ихуб. Гьаму гафар алфавитдин къайда
уьбхюри дик1руган, сабпи гьярфналан гъайри кьюбпи ва
шубубпи гьярфаризра фикир туври, кидик1ай.

Ч е ш н е : Шагъур, шаир, шурпа...

Шагьур, уьмарат, багъбанчи, Аьлигай, мурта, шурпа,
астакан, булагъ, Шамил, сумчир, Уьсман, плакат, Баку,

Индия, радио, арх, хиф, чархачи, палат, марка, юлчи,
уьрдег, медени, хяр, йисир, дакьал, мярака.

163-пи илч1ихуб. Зиихъ т1алаб ап1урайи саягъниинди
ичв хизанарин ччвурар дик1ай.

§ 36. Слогар. Слог жара ап1бан бадали
апостроф (') ишлетмиш ап1уб

Гаф к1уруган, ухьу дидик кайи вари сесер саб
дупну ушвниан адаурдархьа, хъа паяриз (слогариз)
жара ап1ури, к1урхьа. Месела: ма-къа-ла, Эс-тен-
гер, ус-тад...

Гафнак швнуб ачухъ сес кади гъабшиш,
гьадмукьан паярра (слогарра) кади шулу (зиихъ
тувнайи мисалариз лигай).

Слогар ачухъдариз ва хъяркьдариз
жара шула.

Ачухъ сесниинди ккудубкГурайи слогдиз а б ц ц у
с л о г к1уру. Месела: А-гъа-ба-ла, радио, сини.

Ачухъ дару сесниинди ккудубк1урайи слогдиз
х ъ я б к ъ ю слог пну к1уру. Месела: сур-су л. Эс-
мер, Тюр-кис-тан.

164-пи илч1ихуб. Исихъ тувнайи гафар гьялак дарди
сабшвнубан урхай. Гьарсаб гаф швнуб пайназ жара шулаш,
фикир тувай.

1. Мулк, мектеб, мялумат. 2. Уста, успагьи, урхъ.
3. Шагьиднама, шид, шагьур, Шагьзада.

Гьарсаб гафнак швнуб ачухъ сес ва швнуб пай (слог)
ка?

Гафнан паяринна ачухъ сесерин кьадар сабсиб вуйин
дарш дарин?

165-пи илч1ихуб. Гафар слогариз пай ап1ури кидик1ай.
Арццу слогариккан - саб, хъяркью слогариккан кьюб ц1ар
ккадатай.

Бахтавар, суал, ватан, уьруыган, нахшир, Мустафа,
Эфриз, акт, берекет, аькьюл, яш, Мягьячгъала,
истисмарчи, гьяжилеглег, чимил.

166-пи илч1ихуб. Предложенйир урхай. Жара дап1найи
гафар слогариз жара ап1ури, тетрадариъ дик1ай. Ачухъ
сеснан гьярфариккан ц1арар ккадатай.

1. Эскервализ душну Наврузбеган шубуд к1уру йис
шула. 2. Тагьир, кьялан мектеб ккудубк1убси,
пединститутдиъ уч1вну. 3. Тимур тупмаргъ ап1уз
ккунир ву. 4. Дюн'яйин йирхьубпи пай вуйи аьхю
Урусат ахьуз. (С. С). 5. Уж'вал дап1ну, гьюллик ккип
(Мисал). 6. Тамал бабу, чухрайихъ деъну, ишлар anlypa.
7. Дустна душман читин йигъ алабхъган аьгъю шлуб
ву. (Мисал). 8. Жараринубдихъан, му йизуб вуйиз
дупну, михъичГихан. 9. Заваризди лигури лицуз
хъюгъиш, сабан дарш сабан лик гъвандихъ йивур яв.

Чпин кьадарназ гъилигган, гафар саб слог
айидар, кьюб слог айидар ва гизаф слогар айидар
шулу. Месела: мархъ (саб слог); дагар (кьюб слог);
къасабарвал (юкьуб слог) ва гь. ж.

167-пи илч1ихуб. Гафар саб слог, кьюб слог ва шубуб
слог кайидариз жара ап1ури, дунариъди дик1ай.

Тепе, к1иф, Селимат, ваз, амсишин, псинч1,
комсомол, план, мярафат, гюзгю, Исмаил, гъул, нагъил,
халачи, келем, диф, кюмек.

Гафар мяна жигьатнаан гъидидикьбан бадали
ва саспиган сажли гьярфарна кьюжли гьярфар
жара ап1уб метлебниинди а п о с т р о ф (')
ишлетмиш anlypy: Месела: ликар - лик'ар, к1улин
— кГул'ин, хулан — хул'ан, ургъ'ар, нач'вал, уж'вал,
таниш'вал.

168-пи илчГихуб. Предложенйир урхай. Жара дап1найи
гафариъ гьаз апостроф дивуб лазим вуш, гъаврикк ккаай.

1. Гъул'арин гъул'ан удуч1вган, гьаму гъулхьан
ярхла дарди Шил'арин гак1влин гъяд алабхъуб мумкин
ву. 2. Ургъ'арин Гьяснан бай Аьбдулвагьабдихъди
таниш'валар ккергъну гизаф йисар вуйиз. 3. На-
динж'вал биц1иризт1ан хае дарин? 4. Ил'яс халу дюн'я
гъябкъю яшлу кас вуйи. 5. Хул'анна хил'ан кам
дарибшрияв, Мар'ят хала! 6. ГъуштГларин Ягь'яна
Лижв'арин Шихкерим Аьхю Ватандин дявдин
иштиракчйир гъахьну. 7. Ишуз ккун гъабшиш, бюркью
ул'анра нивгъ гъюру. (Мисал.).

Апостроф дивру:

1. Гафнан кьялаъ ачухъ сеснан гьярф ачухъ
дару сеснан гьярфнахьан жара ап1бан бадали
(Акъ'ан, к1ул'ан, гъар'ан, нир'ин).

2. Чан йишв'ин ишлетмиш дап1ну ккуни «в»
гьярф лабиалламиш шулайи сеснан гьярфнахъ
хъабхъну, гафнан мяна ч1юбгъюри гъабхьиш.

^Месела: гучГвалар, буш'валар, пуч'валар ва гь. ж.
Апостроф алдруган му гафар ч1ур шулу:

гуч1валар, бушвалар, пучвалар.
3. Я гьярфну к1ул'инди вуйи слог арайиз

хурайиган. Месела: Шем'я, Рукъ'я, Ягъ'я, гъир'ят.

К ъ а й д . Урус ч1алнаан ихь ч1алназ дуфнайи гафариъ
ачухъ сеснан гьярф ачухъ дару сеснан гьярфнахьан жара
ап1бан бадали апостроф ишлетмиш ап1дар, хъа урус
ч1алнаъси жара ап1бан ишарйир вуйи Ъ ва Ь ишлетмиш
anlypy. Месела: съезд, подъезд, Илья, шифоньер ва гь. ж.

169-пи илчГихуб. 5-пи классдин литературайин
хрестоматияйиъ тувнайи эсерариан апостроф али гафар
гъяйи 6 предложение тетрадариъ дик1ай ва гьадму, гафар
ц1ар ккадатну жара ап1инай.

170-пи илч1ихуб. Исихъ тувнайи гафариъ Ъ ва Ь гьаз
ишлемиш дап1наш, йипай.

1. хулаъ
ликриъ
муъриъ
дюъйир

2. кьамкь
гъабагъ
Гьялим
гъумрал

3. писатель
почтальон
подъезд
октябрь

4. съезд
Илья
роль
сельсовет

§ 37. Ударение

Т а б ш у р у г ъ . Предложенйириъ жара дап1найи гафар

дюзди пуз чалишмиш йихьай. Дурарик кайи слогарикан
фунуб ижмиди адабхъну к1урат, фикир тувай.

1. Йиз маргът1ан явуб ац1уб гъабхьну. Гварар
штухьди ац1уб думукьан читин ляхин дарда, Зираят.

2. Учуз ургуб ччил ачуз. Таниш дару дагълариъ ургуб
мумкин ву.

3. Ухьу ац1уб, ургуб к1уру гафар кьюбиб
предложенйириъра сабеи урхурайинхъа?

Эгер гафариъ кьюб вая сабшвнуб слог ади
гъабшиш, дурарикан саб ижмиди адабхъну
кГурхьа: уржуб — уржуб, убшуб - убшуб.

Гафнан слогари'кан саб ижмиди адабхъну
ушвниан адап1баз у д а р е н и е к1уру.

Ударение дигиш апГбахъди гафнан мянара
дигиш хьуб мумкин ву. (Табшуругънаъ тувнайи
мисалариз фикир тувай).

Чаина ударение гъюрайи слогдиз ударение али
слог, имбудариз ударение алдру слогар кТуру.

171-пи илч1ихуб. Жутди тувнайи гафар ерхьури урхай.
Гафарин мяна дигиш шулайивал тасдикь апГинай.

уржуб - уржуб ургъуб - ургъуб
кпикьуб - кпикьуб улупур - улупур
убзуб - убзуб уршур -уршур
гъюру - гъюру алдакну - алдакну

Слогдиина гъюрайи ударение (') ишарайиинди
улупуру ва слогдиъ айи ачухъ сеснан гьярфниин
дивру. Месела: мискьал, гъергри, зарафатниинди.

172-пи илч1ихуб. Гафарин ибарйир кидик1ай ва гьарсаб
гафниин ударение дивай.

Гюзел ватан, ужуб яшайиш, хъубкьнайи мягьсул,
игитариз баркаллагь, ягъалди т1ирхуб, доярка
Султанагъа, жигьил сиягьятчи, Рубасдин сес, к1ваз хуш
дару субайвал, кьут1кьли фикрар, миллетарин сабвал,
дурзнайи ук1ар, табиаьтдин дигиш'вал ар.

Ихь ч1алнаъ ударение гизафси гафнан ахириъ айи
слогдиин алабхъуру: арфар, гак1влар, мяълийир, Сеидри.

Гафар кьадарариз ва падежариз дигиш шлуган,
ударение улт1убччвуру. Думуган ачухъ сес
гьюдюхюб вая зат имдарди гъядябхъюб мумкин
ву. Месела: риш - шубар, хал - хулар, мурсул -
мурслар, amluH - amlnap.

173-пи илч1ихуб. Исихъ тувнайи гафар гизаф кьадарназ
илт1ик1ай ва ударение дивай. Гизаф кьадарназ
илт1ик1бахъди гафариз фу шулаш, фикир тувай.

Кумис —
дафтар -
кашу -
леэф -
челег -

лихуб -
аьлхъюб -
ергуб -
элегуб -
улхуб -

174-пи илч1ихуб. Хамхар, гаргар, габан к1уру гафар
асул падежариз илт1ик1ай. Гафариъ дигиш'валар
гъахьнуш, йипай. Асул падежарин формайиъ айи гаргар
к1уру гаф кади 4 предложение дик1ай ва ударение дивай.

Фонетикайин разбор ап1бан таблица

Ачухъ сесер

Гъалиндар

а

Назукдар

и

Ачухъ дару сесер

Зилдар

н,д, р

Лалдар

гъ, кк

Нефес
хъайидар

Нефес
хътрудар

к

Лабиал
кайидар

гьв

Ч е ш н е : гъвандккар.
а — гъалин ачухъ сес; и — назук ачухъ сес; н, д, р -

зил ачухъ дару сесер; кк - лал ачухъ дару сес; к -
нефес хътруб; гъе - лабиалламиш дубхьнайиб.

Фонетикайиан аьгъю гъапГдар текрар ап1бан бадали
вуйи суалар ва табшуругъар

1. Ачухъ сесер фицдариз к1уру, ачухъ дару сесер
фицдариз?

2. Сесеринна гьярфарин арайиъ фициб тафавутвал
аш, йипай.

3. Чпик кьюб сес кайи ачухъ сеснан гьярфар фйир
ву? Думу гьярфар фила чпин асул мянайин йишв'ин,
фила жара сесерин йишв'ин ишлетмиш anlypy? Мисалар
аькъинай.

4. Ачухъ сеснан аъ, уъ гьярфар гафариъ наан
дик1уру?

5. Ачухъ дару зил сесер фицдариз кГуру, лал сесер
фицдариз к1уру?

6. Нефес хътру сесер нефес хъайи сесерихьан
фит'инди жара шула?

7. Ихь ч1алнаъ гьаммишан лабиалламиш духьнайи
ачухъ дару сесер швнуб ва фйир ву?

9. Бязи вахтари лабиалламиш шулайи ачухъ дару
сесер йипай.

9. У рус ч1алнаан ихь ч1алназ дуфнайи гафариъ ачухъ
ва ачухъ дару сеснан гьярфар фици дидик1ну ккунду?

10. Ихь ч1алнан гафариъ зат ишлетмиш дарапГу
сеснан гьярфар фйир ву?

11. Гафарик кайи слогарин, кьадар фици аьгъю ап1уб
гъулай ву?

12. Алфавит фтиз к1уру ва думу гьаз аьгъяди ккунду?
13. Апостроф гьаз к1ури ишлетмиш anlypy?
14. Ударение фтиз к1уру? Ударение дивбан асул

метлеб фтиъ рябкъюрачвуз?

Фонетикайиан вари ккудушдар текрар ап1баз
илчГихбар

175-пи илчГихуб. Шиир кибик1ай. Ачухъ сеснан
гьярфариккан диш, ачухъ дару сеснан гьярфариккан лепе
ц1ар ккадатай.

ТУМ ВА ГАФАР

Тум алабхьру дагълу жвуву,
Хуржиндиъ аи гъатху дяхин.
К1ишар али нежбер хили
Яркьу хут1лиз гат1абхьуру.

Дугъаз аьгъя, гъюру хьадну
Мушв'ин экин шлуб адлу.
Белки, узура мяълийин йиз

110



Аьхю умуд кивну гафар,
Хиял ап1ин дяхнин удрар,
Гат1ахьури айк1ан уьмриз.
Гъалабну юк1в убкура йиз -
Инсанарин к1ваъ дурарин
Ктубч1вуйк1ан бегьерлу чар?

(П. А.)

176-пи илч1ихуб. Алфавитдин къайдайиинди гафар
кидик1ай. Дурариин ударение дивай. Кьюб сеснан йишв'ин
ишлетмиш ап1урайи ачухъ сеснан гьярфар кайи
гафариккан ц1арар ккадатай. Садар гафар гьаз аьхю
гьярфниинди ккергъну дик1ураш, йипай.

Аргагь, дурхин, шляпа, ашукь, Ермак, Арам, юрт,
Разият, «Пионер», шибрит1, Европа, Субгьянат, Яракк,
ап1баз, гъумбек, юлдаш, Избербаш, Хасавюрт,
уйинжагъ, мишмиш, седеф.

177-пи илч1ихуб. Гъидирчнайи ачухъ ва ачухъ дару
сеснан гьярфар гъяъри, предложенйир кидик1ай.
Гьаммишан лабиалламиш духьнайи сеснан гьярфариккан
саб, бязи вахтари лабиалламиш шлудариккан кьюб ц1ар
ккадатай.

1. Мушв...ъ лам...нди вуйи, гьаз гъапиш гъва...лан
хула...ди йифун штун ли...нар булди а...райи. (Аь. Абу-
Бакар). 2. Жан чве, дугъ...з акьвлар ту...дар гизаф шула,
ам...а дугъан к1у...ъ фук1...ра уб...радар, хъа фици
ибшри? (М. Ш.). 3. Иг...тар удуч1вун...ар Кав...аздиан
ц1иб, амма Эмир...вдин ччвур вухьуз лап мар...иб.

4. Ахц...гьарна Гун...б ва Шагьдагъдин к1ак1...р
дийигъна ап1...ри яв х...жалатар. 5. Дявдиъ гъач1и яв
ччвур ву...уз багьа душ...нилан кьисас учу алда...гъарча.
(А. Аджиев).

178-пи илч1ихуб. Шамил Къазиевдин «Фйир ву гафар»
шиир дикъатлуди урхай ва мянайиз фикир тувай. Жара
дап1найи гафар тетрадариз кидик1ай ва саб-кьюб гафнан
фонетикайин разбор ап1инай.

Фйир ву гафар? Анжагъ сесер, буш сесер,
Амма дугъри жергейиъ дерккиш дурар,
Гафари гъванариз anlypy эсер,
Нириз дюнмиш anlypy миркклин дагълар.
Фу ву зав'ан абхъу саб ц1адал мархьлин?
Убхъур думу аьдатнан гъулан жакьвли.
Амма дурар сат1и гъахьиш саб йишв'ин
Душв'ин ухьуз гьунар улупур гьюли.
Фуж ву cap кас? - Ялгъуз саил тек аьжуз.
Муч1у зиндандиъ ипнайи бахт дугъан.
Амма халкьдиз уч гъашиган гьар ялгъуз.
Тикмиш гъабхьну аьламат багъри ватан.
Йиз халкь! Сабвал зарб ибшрияв гьар йигъан -
- Яв жергейиъ узканра гъахьну ИНСАН!

Фонетикайин разбор ап1руган, гьамциб къайда уьбхяй.
1. Ударение али слог улупуб.
2. Гафарик кайи сесерин ва гьярфарин къайда тяйин

ап1уб.
3. Ачухъ сесер улупуб ва дурар назукдар вуш, даршсана

гъалиндар вуш, пуб.

4. Ачухъ дару сесер пуб ва дурариз характеристика
тувуб.

5. Хъайи-хъайибси гьярфар пуб.

179-пи илч1ихуб. Исихъ тувнайи текст урхай. Урус
ч1алнаан ихь ч1алназ дуфнайи гафар дюзди пувализ фикир
тувай. «Халкьдин мяишатдин выставка» ччвур алди
изложение бик1ай.

Москва - магьа ихь Ватандин меркез. Думу Восточно-
Европейский дюзендин кьял'ин али Валдайский
тепйириин ерлешмиш дубхьна. Тепйир ёлкайин ва к1аж
али гьарарин яркврари ккаъна.

Москва чан промышленностдин карханйириинди,
илимдинна культурайин ужагъариинди вари дюн'яйиз
машгьур ву. Москвайиъ халкьдин мяишатдин выставка
a. My выставкайиъ адру жюрейин экспонатар адар.
Аьхю йишв авиацияйин ва космосдин техникайи
дибисна. Гьятта мушваъ «Жигьил техник» ва «Жигьил
натуралист» к1уру отделарра а.

Халкьдин мяишатдин выставкайиз адахъган, жара
дюн'яйиз адахъганси, инсан гьяйран шулу.

Москвайин выставкайиз гьар йисан варжариинди
зегьмет дарсариъ ва гьясилвалин бригадйириъ ужудар
натижйир гъазанмиш гъап1у урхурайидар гъягъюру.

8 Зак. 8



ЛЕКСИКА

§ 38. Лексика фтиз к1уру

Гьарсаб гаф сесерикан ибарат дубхьнайиб ву.
Месела, мал к1уру гаф шубуб сеснакан (м, а, л),
шадвал к1уру гаф йирхьуб сеснакан (ш, а, д, в, а, л)
ибарат ву. Амма сесерихъ чпин к1ул'инди вуйи
мяна хътар, дурарин кюмекниинди улхуз шулдар.

Улхбан бадали сесерикан гафар яратмиш дап1ну
ккунду. Гьарсаб гафназ чан мяна ади шулу.

Ч1алнаъ айи вари гафарин хазнайиз
сабйишв'инди лексика к1уру. Ч1алнан лексика
аьгъю anlpy илимдиз л е к с и к о л о г и я к1уру.

Ч1алнаъ айи гафарин кьадар, яна ч1алнан
лексикайин девлетлувал, жюрбежюр словарариъ
тяйин дап1на.

180-пи илчЛихуб. Исихъ тувнайи гафариъ айи гьярфарин
ва сесерин кьадар тяйин ап1инай.

Ихтият, пеъ, сяаьт, швеъ, гюлле, чвул, раккин,
беъли, малла, эдеъ, раццахъ, мяляхъв, деетуб, убччвуб,
ялхъван, мяхъв, мюгьтал, рякъюъ.

181-пи илч1ихуб. Текст, гъидирчнайи гьярфар гъяъри,
кибикГай. К1аруди дидик1найи гафарин мяна ачухъ
ап1инай.

Магьа ули...ди ужуди урхурайи Паша кьадарналан
а...тухъ к1ваз хяви байвалин, на...ус исина anlpy

«кьюбарин гал...ам» шулу. Мяр...яр асла мучвурхан
к1уру адаш даршул, хъа чан бай магьа гьамци ч1ур
шули гъяр...ю дурарин адаш мярхяр гъадагъ...н
пашман шулу. My гьял гъябкъю адашди дугъаз зар...ар,
ч1игъар anlypy, амма Пашайин ибариъ дурар са...кьан
уч1вдар. Думу жин...дира гъягъюри я...ал
табарилансина чвурх...иин машгъул шулу. Амма
Пашайин ул му чвурх...арикан абыДудар... (М. Ш.).

182-пи илч1ихуб. Гьаму гафар саб пДарнаан тмуну
цIарназ кючюрмиш ап1руганси чёрточкайиинди жара
ап1ури, дик1ай.

Ч е ш н е : гъа-мус-ра.

Гьамцдар, арццнайи, ярквраан, шаирвал,
ч1варч1влиди, аькьюллувал, умудлуди, жавабдарсуз,
дегьзамана, кьалухъжви, кьудратлуди, арайиланси,
гъибикьуб, мярхярилан, аржлариз, баркаллагь,
машквар, шикаятну.

1. Гаф фиткан ибарат шулу?
2. Улхбаъ гафнан вазифа фу ву?
3. Гафар саб-сабдихьан фит'инди жара шула?
4. Лексика фтиз к1уру?

§ 39. Гафнан мяна

Гаф сесерин гъварч ву. Амма сесерин гьар фициб
вунгоа гъватназ rarb rrvn ттлттттяг». Месела, зур, зул,

115



зар, зил ихь ч1алнаъ айи гафар ву ва дурарихъ
гьарубдихъ саб ккудубк1у мяна хъа: зим, зум, зир
гафар дар ва дурари ихь ч1алнаъ саб мянара ачухъ
апГурадар.

Гаф хьпан бадали, сесерин гъварчнак гьам
хъпехъурайириз, гьамсана гьадму ч1ал
апГурайидариз варидариз аьгъю, дурар гъавриъ
ахъру мяна кади ккунду. Дици даршиш, гаф арайиз
гъюрдар. Эгер гафарикан гьарубдихъ кГул'инди
вуйи мяна хътарди гъабхьнийиш, инсанар сар-
сарин гъавриъ адрахърийи ва ч1ал арайиз
дяргърийи. Гьаму саягъниинди гьарсаб гаф учв
арайиз хурайи сесерин, гьамсана дурарик кайи
мянайин сабвал ву.

Гьарсаб гафну саб мутму, лишан, гьял, гьяракат
ва гь. ж. улупури шулу. Месела, ек1в к1уру гафну
тялукь вуйи саб гакГвлар гьадат1ру алат улупура.
My думу гафнан лексикайин мяна ву. Гафнан мяна
учв ишлетмиш ап1урайи текстнаан вая словарариан
аьгъю ап!уз шулу.

1. Гаф фу ву?
2. Гаф фици арайиз гъюрайиб ву?
3. Гафнан мяна фици тяйин ап1уз шулу?

183-пи илч1ихуб. Исихъ тувнайи гафарин мяна жара
гафариинди ачухъ ап1инай. Думу гафар ичв словариъ
дик1ай.

116



Ч е ш н е : жумартди — хил хъибтну, гъяйиф
dapanldu.

Устад, билиг, эвел, дугъри, бахил, бейкефди, бенде,
исал, чапди, шаклуди, лайикьди.

184-пи илч1ихуб. Гьаму предложенйир урхай. Душваъ
айи гафарикан лишан улупрудар, гьял улупрудар ва
гьяракат улупрудар жа-жаради дунариъ дик1ай.

Зав'ин гьич амслин кьюркькьан алдарди, марцциди
вуйи. Вари гьялариз гъилигган, йигъ гизаф маниб
дубхьну ккундийи. Кюкйир, ук1ар, кьалар сует
гъашисиб гьялназ гъафи. Амма мициб л ал гьял ади
кьан гъабшдар. АчГлариъ айи дишагьлийирик гьяркат
кабхъу. Заварира гизаф ижмиди рахбан сесер гъап1у.
Хъа писди хъивнайи мик1лу гъулазди гъюбаз манигъвал
ап1уйи. Амма кулки ва гужлиди убгъуз хъюгъю
мирккли кГарар гьирчу. Биц1и игит, к1арарихъди
ликкьан исинади алдабгъуз гъидритри, уюгъси
аьхиризкьан дийигъу. Завар гьамус ярхлаанси
рахурайи, мик1 лап ц1иб шулайи, мирккар сарун са-
сабт1ан ктахьури имдайи. Дугъан хабахъра дуч1убхну
гук1ниди айи варт1ан биц1и к1ари хъайи. (М. М.).

185-пи илч1ихуб. Исихъ тувнайи кроссворд ар ац1ай.

1

2

3

2 3 1

2

3

2 3

I. а) Ц1арнаан тина:
1. Зегьмет алабхъуб (гизаф). 2. Дарман (зегьер).

3. Биши хьуб.
б) Заан исина:

I. Наразивал. 2. Улихь заманайиъ аьхюр. 3. Халкь-
дин дуланажагъ гъябгъюрайи йишв.

II. а) Ц1арнаан тина:
1. Музыкайин алат. 2. Бин айи гъахи йишв.

3. Гьяйванат.
б) Заан исина:
1. Шадлугъ. 2. Вахт. 3. Ч1урдин аьхю гьяйванат.

186-пи илч1ихуб. Исихъ тувнайи гафар урус ч1алназ
илт1ик1ай ва ичв тетрадариъ дик1ай.

Фалчи, аьдат, бахча, кьиса, макьала, люкь, жакул,
эйси, юлчи, швургъан, лепе.

187-пи илч1ихуб.Исихъайи гафар урхай, дурарин мяна
жара гафариинди ачухъ ап1инай. Думу гафарин дик1баз
фикир тувай.

Лембе, зяиф, гъахма, арха, туба, налог, надинж,
сейир, футна.

К 1 в а и н д и г ъ и т :
Гафнан мяна, багахь мяна айи гафарин

кюмекниинди (тюфенг - ружа), гафну улупурайи
предметдин лишнар ктухбиинди (чайник - чай anlpy
гъаб) ва гафнан паярин метлеб ачухъ ап1биинди (сакьюб
- саб, кьюб) тувуз шулу.

118



§ 40. Гафнахъ швнубсаб мяна хьувал

Гафнахъ саб вая сабшвнуб мяна хъади шулу.
Жюрбежюр мутмйир улупру гафарихъ гизафси саб
мяна хъади шулу (ек1в, сундух, чиг, хъют).
Тмундарихъ кьюб вая швнубсаб мяна хъади шулу
(к1аж, ц1ар, к1ул ва гъ. ж.)

Кьюб вая сабшвнуб мяна айи гафариз гизаф
мянйир хъайи гафар к1уру.

Табасаран ч1алнаъ гизаф мянйир хъайи гафар
хайлин а. (жан, кьюб, сяаып, кюгьне, к1ул, руг ва
гъ. ж.).

188-пи илч1ихуб. Исихъ тувнайи предложенйир дик1ай.
Ж а р а дап1найи гафариз фикир тувай ва гьар
предложениеииъ думу гафарин мянйир тяйин ап1инай.

1. Мялимди Аьлдиз кьюб диву. 2. Адаши узуз кьюб
манат пул тувунзуз. 3. Бали к1улиан хъюгъну ихтилат
гъап1нийи. 4. Ич мектебдин цалин газетдиин баяр-
шубари «Ппази» к1уру к1ул иливнийи. 5. Дестейин к1ул
машгьур вуйи революционер вуйи. 6. Классдиан
бинДидарин сесер ерхьурайи. 7. Комиссияйин
председатели сесер гьисаб ап1урайи. 8. Учители
урхурайидариз тетраддин к1ажар пай гъап1у. 9. Гьа-
рарин к1ажар гъатху духьну алдахьурайи. 10. Мялимди
урхурайидариз илч1ихуб тамам ап1бан чешне туву.
11. «Аьламатнан чешне» Къ. Рамазановди гъибик1у
шиърин ччвур ву.

189-пи илч1ихуб. Саб вая швнубсаб мяна айи юкьуб-
хьуб гаф дик1ай. Думу гафарин мяна ачухъ ап1инай ва
гьар гаф кади предложенйир дюзмиш ап1инай.

190-пи илч1ихуб. Гьаму ибарйир урхай, дурарин
мянайиз фикир тувай. Шул, руг, кьал гафар кади гьацдар
ибарйир дюзмиш ап1инай.

Жикъи гафар, жикъи уьмур, жикъи шал вар, жикъи
йигъ, жикъи адми, жикъи ихтилат, жикъи шадвал,
жикъи ц1ар, жикъи маргъ.

Гьарин к1аж, тетраддин к1аж, уч1вру к1аж, газетдин
к1аж.

191-пи илч1ихуб. Текст кибик1ай, дид'ин к1ул иливай.
Жара дап1найи гафариз фикир тувай, дурарин мяна ачухъ
ап1инай.

1. Аьхъю кьюрд дуфну хъубкьу. 2. Ригъ гвач1нинган
кьанди гьудубч1вуру. Жил'ин пурпу йиф дабхъра.
3. Чюллер, яркврар лизиди а. 4. Гъунарикк йифун
маргъвлар ккаъна. 5. Колхозникари хутГлариз пейин
зигура. 6. Биц1идари мярхяр чвурхура. 7. Гьяятдиъ
Мусайина Селмийи йифкан адми гъапГну.
8. Шим'яйина Ил'ясди жакьвариз удар ккабхьра.
9. Аязну дурарин гарцГиар уьру дап1на. 10. Ужу шулуда
кьюрдну.

§ 41. Гафнан диш ва илт1ибк1у мяна

Гафарикан гизафдарихъ, чпин диш мяна ктарди,
илт1ибк1у мянара хъади шулу. Месела: гъизилин

т1ублан ва гъизилин хилар к1уру мисалар
гъадагъиш, сабпибдиъ гъизилин к1уру гаф чан
мянайиъ ишлетмиш дап1на, кьюбпибдиъ думу
илт1ибк1у мянайиъ ишлетмиш дап1на (гъизилин -
ужуб ляхин anlpy хилар вуйивал улупура).

Илт1ибк1у мяна гафнан асас мянайикан арайиз
гъюру, яна гафнан диш ва илт1ик1у мянйир чиб-
чпихъди аьлакьайиъ ади шулу. Гафарин илт1ик1у
мянйир, ц1ийи гафар арайиз фици гъюруш, гьаци
арайиз гъюру. Дурар халкьдин мяишат ва культура
артмиш хьпахъди аьлакьалу ву.

Илт1ибк1у мяна айи гафари предметарин,
мутмйирин, гьядисйирин ччвурар, дурарин арайиъ
айи ухшарвалар аьлакьйир улупуру. Месела:
кюгъне мутму, кюгъне фикир. Гафнан мяна тяйин
anlpy вахтна, думу гафнан диш мянайихъди
илт1ибк1у мянара гьисс дапГну ккунду.

192-пи илч1ихуб. Исихъ тувнайи ибарйириъ диш ва
илт1ибк1у мянайиъ ишлетмиш дап1найи гафар улупай.

рукьан жан ачухъ йигъ
рукьан турба ачухъ юк1в
гъабгъу шид инсандин к1ул
гъаргъу инсан дарснан к1ул
нир даабхна гъагъи вахт.
биц1ир даахна гъагъи гак1ул

193-пи илч1ихуб. Исихъ тувнайи гафар сифте диш, хъа
илтик1у мянайиъ ишлетмиш ап1ури жут предложенйир
дюзмиш ап1инай ва дурар ичв тетрадариъ дик1ай.

Хил, к1ул, мик1, усал, кюгьне, гарц1лар, лик,
гъягъюра.

194-пи илч1ихуб. Предложенйир ачухъди урхай ва
кидик1ай. Жара дап1найи гафар фуну мянайиъ ишлетмиш
дап1наш, йипай.

Думу учв аьхю хьпахъ дугъан юк1в гизафси
марччариин шули гъабхьну ва учвра йигълан-йигъаз
му ляхниин лигам шулу. Гьамци вари чударарин арайиъ,
варит1ан машгьур вуйир ва гафнак берекет кайир
гъахьну. Дагъларин яйлагъариз тамаши ап1бан бадали
юк1в хуррамди, жан ич1иди ЧударЛит1арин гъарзарин
гуриина удуч1вуру. My гаф гъеебхьу Чударин рангар
сабшвнубан дигиш гъаши. Думу ал и йишв'ин чаз дюн'я
к1ару дубхьну дийигънайи. (М. М.) 2. Рякъюн
гъирагъариин али гьарар дурарихьан гюллйирси
гьерграйи. 5. Гъунибдиин явашдиси ис дубхьну
алабхъури айи магьа аку ригъ. (Р. Гь.)

195-пи илч1ихуб. Исихъ тувнайи гафар урхай мяна
жигьатнаан дурарин арайиъ айи тафавутвал улупай.

Багъ - багъбанчи, шаклу - шаксуз, ватан -
ватанагьли, гьякь - гьякьсуз, колхоз - колхозник,
фикир - фикирсуз, жаваб - жавабдар, зегьмет -
зегьметкеш.

196-пи илч1ихуб. MUKI, дагълар, нир, т1урфан -
къанажагълу шей'ар вуди улупру предложенйир дюзмиш
ап1инай. Илт1ибк1у мяна айи гафариккан ц1арар ккадатай.

§ 42. Синонимар

Саб бязи гафар, чиб жа-жара гафар вушра, чпин
лексикайин мянайиз лигну, гизаф багахь вуди
шулу. Месела: элегуб, кч1ихуб к1уру гафарин мяна
саб ву. Гьаму гафарикан гьарубдиз чан хусуси мяна
ашра, дурарин кьюбибдинра мянйир чиб-чпиз гизаф
багахь вуйидар ву.

Мяна жигьатнаан сабстар вуйи вая лап багахьлу
вуйи гафариз с и н о н и м а р к1уру.

Мяна жигьатнаан сабстар вушра мицдар гафар
саб-сабдин йишв'ин ишлетмиш агЛуз шулдар. My
гафари ачухъ ап1урайи лишан улупбан бадали
жюрбежюр дюшюшариъ дурарикан сабунуб
ишлетмиш anlypy.

Ч1алнаъ синонимар гизаф ади хьуб дидин аьхю
вуйи дев лет ву. Чпи дик1ру шиърарин ч1ал гюрчег
ап1бан бадали, писателари ва шаирари жюрбежюр
синонимар ишлетмиш ап1ури шулу. Месела:
гюрчег, уччвур, гюзел ва гь. ж.

197-пи илч1ихуб. Гьаму прилагательнйириз синонимар
дагну гьадрарихъ дик1ай.

Аьхю, гъабгъу, меъли, дирбашур, хяви, ягъли,
уткан, шадди, ачухъ.

198-пи илч1ихуб. Исихъ тувнайи гафариз синонимар
агай ва дурар дик1ай.

Ч е ш н е: самолёт — аэроплан.

дирбаш
к1убан
ахин
ижми

зарар
фикир
дерд
аьхю

199-пи илч1ихуб. Предложенйир кидик1ай. Синонимар
агай ва дурариккан ц1арар ккадатай.

1. Ихь халкь чав зигурайи зегьметназ гъилигган
аьшкьлу уьмриз бахтлу йигъариз ва шад девриз лайикь
шула. 2. Хьадан вахтна ихь юрдариъ гьар тереф
дабалгна, безетмиш дубхьна. 3. Шагьриан ич бабу ужуб
хабар, ц1ийи ч1ал хьади гъафну. 4. Улихьди гъизигу
гъам, хажалат ва дерд к1ваълан гьаъру вахт гъабхьну.
5. Шуран утканвал, уччвувал, гюрчег'вал варидиз
мялум гъабхьи. 6. Йиз чвуччвун саламатвали,
сабурлували мялимарин терефнаан баркаллагь,
чухсагъул гъазанмиш гъап1ну.

200-пи илч1ихуб. Тувнайи синонимар-
прилагательнйирихъ лазим вуйи существительнйир хъаай.

Кьаби, яшлу (хипир, гьар); аьхю, ч1атху (вич, мархь);
ижми, гъицибкъу (уьл, т1урин); уччвуб, ужуб (хат1,
даре); гъагъи, ужуб (ляхин, пише).

201-пи илчГихуб. Исихъ тувнайи гафариз синонимар
агай, дурар кади предложенйир дюзмиш ап1инай ва
тетрадариъ дик1ай.

Ижми, ипни, элегуб, кьувватлу, гирами, ккуни,
зирек, гьюжум, яшлур, к1убан, гъабгъу, кьяши, уьмур,
уччву, шадвал.

Т а б ш у р у г ъ . Гьюжран, т1акъат, к1уру гафарин
мяна аьгъю апГинай ва дурар словариъ дик1ай.

§ 43. Омонимар

Т а б ш у р у г ъ . Шиклариз дилигну фицдар жа-жара
шей'ариз сабстар ччвурар тувнаш, йипай.

1. Думу гафар фици дик1уру?
2. Дурар фуну чГалнан паяр ву?

Саспи жа-жара мяна айи гафар сесериинди
сабстар шулу.

Сесериз лигну чпин арайиъ саб тафавутра адру,
амма мянайиз лигну чиб жа-жара гафар вуйи
гафариз о м о н и м а р к1уру. Месела: багъ
(лампайин) - багъ (йимишдин), гъюр (гьяйванат) -
гъюр (гьяракат).

Омонимар ч1алнаъ гизаф ади шулдар ва дурари
ч1алнан гъавриъ ахъуз читинвал яратмиш
ап1урдар. Фицики предложениейиъ дурарин мяна
тяйин вуди ачухъ шула. Омонимар вуди
существительнйир, прилагательнйир, глагол ар ва
жара ч1алнан паяр шулу.

202-пи илч1ихуб. Текст кибик1ай, сабеи ерхьру
гафариккан ц1арар ккадатай. Дурари фу улупураш, тяйин
ап1инай.

1. Бере гьеле ярхла имиди, уч'ин хуйир алархьу.
2. Думу ужуб берейиъ ади армияйиз гъурхну. 3. Гвач1-
нин ухди духтир мектебдиъ урхурайидарихьна гъафну.
4. Хьадну галариъ ук1 убшвурайидариз гизаф бит1ар
алахьуйчуз. 5. К1ак1наъди гъябгъюрайи аьхю к1арчар
али кьунан гардандикк гаргар ккибт1найи. 6. Мирзабегу
уьрхюрайи гьяйвнариз гьар йигъан гаргар алабхьуии.
7. Вичун багъ, кюкю адабшвну, гизаф уччву дубхьнайи.
8. Лампайин багъ жикъи дубхьнайи ва хулаъ муч1у
шулайи.

203-пи илч1ихуб. Исихъ тувнайи гафариз омонимар агай
ва скобкйириъ дурарин мяна улупай. Омонимар жут-жутди
ичв тетрадариъ дик1ай.

Чешне: Бухара (ц1а anlpy) - бухара (бачук1).
Рягъ (хю рябгъруб) - жан (ккун ап1уб) .-
шир (гъарпзин) - гъюр (гьяракат) -
ху (гьяйванат) - кюл (гьарин) -
сур (гьяшарат) - к1ул (шиърин) -
ваз (гьудубч1вруб) - жилар (хут1лар) -

204-пи илчГихуб. Табасаран ч1алнан словарикан
мянфяаьт ктабгъури, шубуб жут омонимар агай ва дурарин
мяна ачухъ апГинай.

